
Il-Kumitat iltaqa' fil-Palazz, il-Belt Valletta, fis-6:30 p.m.

Talba

MINUTI
Il-Minuti tal-Laqgħa Nru. 38 li saret fit-2 ta’ Mejju, 2005 ġew konfermati.

  THE CHAIRMAN (Onor. Jason Azzopardi): Ninforma lill-Kumitat li rċevejt din ir-riżoluzzjoni mill-Parlament Ewropew li qed inpoġġi fuq il-mejda tal-Kumitat:

European Parliament resolution on the Special Court for Sierra Leone: The case of Charles Taylor, adottata mill-Parlament Ewropew fl-24 ta’ Frar 2005 [P6_TA-PROV(2005)0059].

Ninformakom ukoll li wara l-laqgħa tat-Tnejn 2 ta' Mejju, jien irċevejt dawn id-dokumenti:

Dokument imħejji mill-General Workers’ Union “ Il-Ħolqien tax-Xogħol u Solidarjetà” datat Ottubru 2004;

 “A Social Pact for Malta” datat 16 ta’ Marzu 2004, maħruġ mill-Union Ħaddiema Magħqudin; u

 “Generating Productive Employment - A National Priority: Proposals by the Malta Employers' Association for the creation of a Social Pact for Malta” datat Mejju 2004.

Dawn id-dokumenti se jiġu ċirkolati lill-Membri.    

PREŻENTazzjoniJIET mill-Ministru għall-Kompetittivita` u Komunikazzjoni u l-Ministru Għall-Edukazzjoni, żgħażagħ u Impieg dwar il-Lisbon Strategy
  THE CHAIRMAN: It-tieni item fuq l-aġenda huwa l-kontinwazzjoni tad-diskussjoni dwar il-Lisbon Strategy.  Il-Ministru Austin Gatt, li kien skedat biex jindirizza lil dan il-Kumitat, bħalissa qiegħed jippilota l-liġi fil-plenarja.  Għaldaqstant kien tant ġentili li forniena b’rapport maħruġ mill-ministeru tiegħu, intitolat:

 Alignment to the Lisbon Agenda – Strategies, efforts, results and targets – datat Mejju  2005.  

Dan qiegħed jiġi ċirkolat lill-Membri.

Nixtieq ninforma lill-Kumitat li hawn żewġ uffiċjali għolja mill-Malta Enteprise preżenti għad-diskussjoni, is-Sur Philip Micallef u s-Sur Joe Zammit Tabona.  

Issa nsejjaħ lill-Ministru Ċensu Galea.  Pero` qabel tibda rrid nifraħlek għax ftit tal-ġranet ilu - ma nafx jekk ġiex imħabbar, pero` nistgħu ngħiduha – ngħatajt l-inkarigu ta’ chairman tal-kumitat tal-Kabinett dwar il-kompetittivita`.  Ridt nirrekordjaha.  Nawgurawlek.  

  ONOR. ĊENSU GALEA (Ministru għall-Kompetittivita’ u Komunikazzjoni):  Mr Chairman, tajjeb li wieħed jagħti ftit direzzjoni dwar il-proċedura li se tiġi adottata, proprju biex fl-aħħar mill-aħħar id-diskussjoni fil-pajjiż u, iktar importanti mid-diskussjoni, ir-riżultati li jkollna matul iż-żmien li ġej, ikunu iktar tanġibbli.  

Kif taf int u anke l-membri tal-Kumitat, il-bieraħ kelli l-opportunita` li nisma' ħafna mill-pożizzjonijiet li kellhom il-constituted bodies u organizzazzjonijiet oħrajn dwar il-Lisbon Agenda.  Kieku wieħed kellu jaqbad l-agenda kollha u jagħmilha f’żewġ kelmiet, jista’ jgħid li hija iktar ħidma għall-ġid ta’ l-Unjoni Ewropea kollha kemm hi.  Pero` aħna qegħdin hawnhekk biex nitkellmu dwar il-ġid ta’ pajjiżna.  

Irrid ngħid ukoll li l-kumitat tal-Kabinett dwar il-kompetittivita` ngħata l-inkarigu speċifiku li mhux biss iħares lejn il-Lisbon Agenda kif kienet diġa` mfassla ħames snin ilu u kif qiegħda tiġi emendata llum, iżda wkoll li jassigura li l-pjan ta’ ħidma dwar il-Lisbon Agenda f’pajjiżna jkun kemm jista’ jkun parteċipattiv u jinvolvi lis-setturi kollha.  F’dan is-sens, il-bieraħ filgħaxija ħadt gost nisma’ lid-diversi entitajiet preżenti għall-kumitat u nispera li fil-ġimgħat li ġejjin inkunu nistgħu nibdew b’dan il-proċess.

Tajjeb wieħed jgħid li l-punti saljenti milquta mil-Lisbon Agenda bħalma huma l-kompetittivita`, l-edukazzjoni, iż-żgħażagħ u l-impjiegi, l-investiment fl-industrija għat-teknoloġija ta’ l-informazzjoni, il-familja u s-solidarjeta` soċjali, flimkien ma’ l- environment and rural affairs, huma kollha inklużi fil-pjan ta’ ħidma li qiegħed jiġi mfassal dwar il-Lisbon Agenda.  Filwaqt li huwa tajjeb li kemm dan il-Kumitat, kemm il-Parlament u kif ukoll il-pajjiż se jkollu l-opportunita` li jitkellem dwar dan matul iż-żmien li ġej, jeħtieġ li nibdew nevalwaw u nenfasizzaw iktar fuq punti partikolari ta’ l-istess Lisbon Agenda.  Naturalment, dan mhux se jsir biss mill-ministeru li jien responsabbli minnu, imma b’kollaborazzjoni mal-ministeri kollha u ma' diversi għaqdiet oħrajn li jridu jagħtu sehemhom.  B'dan il-mod nispera li nkunu nistgħu nilħqu wħud mit-targets li hemm fil-Lisbon Agenda.

Fid-dibattitu li qed isir fil-pajjiż qed jiġu elenkati numru ta’ targets għal din l-agenda li mbagħad iridu jitkejlu skond iż-żmien partikolari li nkunu qegħdin fih.  Huwa tajjeb li nirriflettu li bħala pajjiż dħalna fil-formalita` tal-Lisbon Agenda halfway through mit-tfassil oriġinali tagħha.  Ħabat tajjeb li issa qiegħed ikun hemm mid-term review ta’ ċerti targets li kienu elenkati fil-bidu.  Dan se jagħtina l-opportunita’ biex flimkien inkunu nistgħu nattakkaw diversi punti ta’ din l-istess Lisbon Agenda.

Il-bieraħ tqajmu diversi punti, fosthom l-economic growth f’dan il-pajjiż, l-ambjent, l-edukazzjoni u l-effetti soċjali ta' dan kollu.  Dawn huma punti li fiż-żmien li ġej iktar milli nitkellmu dwarhom irridu nibdew nimplimentawhom.  Iżda minħabba l-fatt li aħna dħalna f'dan il-proċess halfway through l-perjodu ta’ żmien tal-Lisbon Agenda li kien targeted numru ta’ snin ilu, ma nistgħux nikkomparaw fejn wasalna aħna ma' fejn waslu l-pajjiżi li kienu parti minn dan il-proċess mill-bidu nett.  Għalhekk naħseb li ma nkunux qegħdin nagħmlu ġustizzja magħna nfusna jekk noqogħdu ngħidu li qegħdin fl-20, fit-22 jew fit-23 post bħala pajjiż.  

Kif kelli ċ-ċans  ngħid il-bieraħ filgħaxija, filwaqt li huwa tajjeb li nibqgħu nħarsu lejn it-targets prinċipali ta’ din l-agenda u nipprovaw noqorbu lejhom kemm jista' jkun, irridu niftakru li dawn it-targets irridu nqisuhom fil-kontest taż-żmien meta dħalna f'dan il-proċess u taż-żmien li fadal.  Wara kollox f’diversi kunsilli fil-livell ta’ l-Unjoni Ewropea, pero` b’mod partikolari fil-kunsill tal-kompetittivita`, għad hemm diskussjoni dwar x’għandhom ikunu d-diversi punti saljenti ta’ parteċipazzjoni.  

Ħafna drabi meta jitħabbar target aħna, bħala pajjiż, inqisuh bħala xi domma li jekk ma tilħqux bil-preċiż tkun qiegħed taqa' ħafna lura.  Hawnhekk għandi f’moħħi b’mod partikolari l-internal market scoreboard u dak kollu li hu marbut ma’ l-internal market.  Tajjeb wieħed jgħid li f’dan is-sens għadha għaddejja diskussjoni u allura anke at EU level għadna fis-sitwazzjoni fejn nistgħu naraw tibdil fil-pożizzjonijiet.  Il-Kok Report li saret riferenza għalih il-bieraħ filgħaxija fil-fatt huwa analiżi ta’ x’ġara fil-ħames snin li għaddew u proġettazzjoni tar-riżultati li wieħed jista’ jikseb fiż-żmien li ġej.  Pero` rridu noqogħdu attenti li dak li nkunu qegħdin nagħmlu nagħmluh f’kontest li jirrispekkja r-realtajiet ta’ pajjiżna.

Wieħed mill-oqsma li żgur irridu nagħmlu evalwazzjoni tiegħu bis-serjeta` biex naraw fejn wasalna fil-konfront ta’ l-istess targets tal-Lisbon Agenda huwa r-research and development f’pajjiżna.  Nafu li f’pajjiżna dan il-qasam għandu ħafna limitazzjonijiet.  Ma rridx ngħid li m’hawnx riċerka fil-pajjiż, pero` nixtieq li tkompli tiżviluppa r-riċerka f’diversi oqsma.  Il-bieraħ tkellimna dwar ir-riċerka li ssir mill-universita`, iżda hemm setturi ta’ riċerka oħrajn li jeħtieġ li jkunu magħrufa u mhux biss isiru għal skop edukattiv.  Wieħed għad irid jittraduċi r-riċerka b’mod iktar konkret f’realtajiet ekonomiċi u f’realtajiet tax-xogħol.  Għadna lura f’dan ir-rigward, pero` nistgħu nenfasizzaw iktar fuq dan.

Fl-opinjoni tiegħi, nagħmlu kemm nagħmlu, xorta tibqa’ r-realta` li ħafna drabi l-intrapriża li tiġi f’pajjiżna, iktar milli tagħmel ir-riċerka hi stess hawn Malta tuża r-riċerka li tkun qiegħda tagħmel barra minn Malta.  Allura anke f’dan ir-rigward ikollna ċertu nuqqas fl-iscore tagħna.  Naturalment, wieħed jista’ jimxi iktar 'il quddiem.  Irrid ngħid ukoll li l-ministeru għandu r-responsabbilta’ li, iktar minn ħaġ’oħra, jikkordina mal-ministeri kollha.  Qegħdin jittieħdu diversi inizjattivi fir-rigward ta' kompetittivita` fil-pajjiż fil-konfront tal-Lisbon Agenda li ma jsirux mill-ministeru per se imma b’kollaborazzjoni mad-diversi ministeri. 

F’Novembru jew f’Ottubru li għadda diversi ministeri pparteċipaw f'diskussjoni dwar kif jolqot lil pajjiżna l-internal market fl-UE li fiha ħarġu l-pożizzjonijiet tagħhom.  Imbagħad il-ministeru li nirrappreżenta jien finalment ipoġġi l-pożizzjonijiet Maltin għad-diskussjoni fil-fora Ewropej.  Pero` qatt jew kważi qatt ma tkun pożizzjoni li tittieħed direttament mill-ministeru.  Ir-rwol prinċipali huwa dak ta’ kordinatur mad-diversi ministeri.  Anke jekk għadhom ma jidhrux biżżejjed ċerti riżultati fuq punti li ssemmew il-bieraħ, fosthom it-tnaqqis tal-burokrazija, nemmen li bil-kordinazzjoni li qed ikun hemm, wieħed jista’ jilħaq riżultati aħjar.

F’dan l-istadju nieqaf hawn, imbagħad jekk ikun hemm diskussjoni, inkunu nistgħu nkomplu minn hemmhekk.

  THE CHAIRMAN:  Nirringrazzjak.  Aktar rimarki?  L-Onor. Leo Brincat.

  ONOR. LEO BRINCAT:  Mr Chairman, se nirrepeti xi ħaġa li aċċennajt għaliha l-bieraħ.  Jeħtieġ li l-benchmarking isir min-naħa tagħna unilateralment bħala pajjiż u mhux noqogħdu nistennew l-iskadenzi ta’ l-Unjoni Ewropea stess.  Jekk isir il-benchmarking,  jista’  jkun hemm an independent evaluation unit jew xi ħaġa simili?  Naf li wħud mill-korpi kostitwiti semmewha din il-ħaġa diġa`.  Mhux għax qegħdin niddubitaw mill-gvern fl-assessment li jagħmel, imma naħseb li għall-profil tal-pajjiż, hemm min hemm fil-gvern, ikun aħjar li ssir evalwazzjoni from a distance.  Dan bħal meta ddaħħal external auditors billi  tqabbad lil xi ħadd kompetenti biex jevalwa l-benchmarking exercise li jkun qiegħed isir fil-pajjiż.  

Qiegħed ngħid dan biex mhux il-gvern biss, imma anke l-azjendi u l-entitajiet, fosthom l-universita`, ikunu kontinwament on their toes.  Ħaġa li ppreokkupatni l-bieraħ – għalkemm naħseb li ma taqax direttament taħt il-ministru nnifsu imma hija marbuta mal-kompetittivita`, ikkoreġuni jekk jien żbaljat - kienet għax jien fhimt li meta l-universita` tidħol għal dak li huwa twinning jew kollaborazzjoni mal-qasam ta’ l-industrija, minflok tkun proactive hi, tistenna li d-driegħ industrijali tal-pajjiż, il-Malta Enterprise jew whatever, ikun  il-katalista hu.  Jien nemmen li jekk l-universita` għandha spirtu ta’ innovazzjoni, l-ideat għandhom jiġu miż-żewġ naħat u  jkun hemm cross fertilization, mhux sempliċement tkun qiegħda reactive, tassorbi biss l-ideat li joħorġu min-naħa tal-Malta Enterprise jew min-naħa ta’ azjendi oħrajn li jaqgħu taħt il-ministru responsabbli għall-kompetittivita`. Dan qiegħed ngħidu bħala osservazzjoni ġenerali iktar milli bħala mistoqsija.

  ONOR ĊENSU GALEA:  Fil-fatt għar-rigward ta’ l-implimentazzjoni reali ta' l-ideat, jien naqbel miegħek li m’għandhiex tkun bilfors il-Malta Enterprise jew xi entita’ oħra kważi governattiva li tibda kull proċess u lanqas għandu jkun bilfors xi studjuż jew persuni oħra fl-universita`.  Għandu jkun hemm din l-interaction li żgur li hija neċessarja.  Naħseb li baqgħalna ħafna x’nagħmlu biex dawk ir-riżultati li jinkisbu fil-livell akkademiku jkunu jistgħu jiġu implimentati realment fil-livell ta’ inizjattivi industrijali.  

Nafu wkoll li f’dan il-pajjiż għandna l-vizzju li dak li naf jien irrid inżommu għalija, jekk jista’ jkun naħbih f’xi kexxun, anke jekk l-intenzjoni tiegħi m’hijiex li naħbih f’xi kexxun.  Hemm bżonn li  dak li rnexxieli nakkwista jien in terms ta’ żvilupp possibbli, ma nżommux għalija imma nużah għall-ġid komuni.  Onestament naħseb li baqgħalna ħafna x’nagħmlu f’dan ir-rigward.  

Naqbel miegħek li għandu jkun hemm iktar integrazzjoni bejn l-aspett akkademiku  u x-xogħol prattiku li jkun qiegħed jitwettaq.  Dan huwa eżerċizzju li għadu kif inbeda min-naħa ta’ dan is-sub-committee tal-Kabinett, imma nispera li ma nagħmlux bħalma nagħmlu ħafna drabi hawn Malta, li nilmentaw għax l-ieħor m’huwiex qiegħed jagħtina l-informazzjoni jew inkella li fir-realta` dak li ġie skopert inżamm moħbi, imma nikkordinaw aħjar dan ix-xogħol kollu.  Qiegħed ngħid "nispera" għax fir-realta` naf ukoll li m’huwiex faċli, pero` nispera li naslu.

Għar-rigward ta’ l-evalwazzjoni tal-benchmarking minn entita` mhux governattiva, infakkar li bħalissa, fiċ-ċirkostanzi ta’ Malta bħala membru ta’ l-Unjoni Ewropea, iktar milli analiżi ta’ dawk ir-riżultati mill-gvern innifsu jew minn xi ħadd close mal-gvern, dawn l-analiżi jsiru minn riżultati li joħorġu fejn iqabblu lil Malta ma’ pajjiżi oħrajn.  Fil-fatt dawn it-tip ta' analiżi ma jqabblux il-qagħda tal-lum ta' pajjiż partikolari ma’ kif kienet ftit tas-snin ilu jew is-sena li għaddiet imma jqabblu x’qiegħed jagħmel pajjiż fil-konfront ta’ pajjiżi oħrajn.  F’dan is-sens, naħseb li wieħed għandu jagħmel iktar enfasi biex dak li qegħdin nagħmlu jkun magħruf lokalment u mbagħad - u din hija parti mir-responsabbilta` li għandi jien ukoll - ikun assigurat li dik l-informazzjoni titwassal għand dawk l-entitajiet li finalment iridu jsibu f'liema pożizzjoni qiegħda Malta.  

Naħseb li f’dan ir-rigward għad baqgħalna ferm x’nagħmlu.  Ftit tax-xhur ilu kien hawn diskussjoni dwar il-fatt li numru sostanzjali ta’ direttivi ma kinux jidhru li ġew transposed.  Fir-realta` numru sostanzjali minnhom kienu diġa` transposed hawn Malta, imma l-informazzjoni kienet għadha ma waslitx għand dawk li kellhom jkunu jafuha.  Eventwalment dik l-informazzjoni waslet u Malta ġiet meqjusa bħala pajjiż li mexa b’ritmu ferm iktar mgħaġġel, ħaġa li kienet diġa` rriżultat meta kien hemm l-ewwel scoreboard ftit tax-xhur qabel.  

Naturalment għad irridu nkomplu ntejbu l-proċess ta’ informazzjoni minn gvern għal gvern, imbagħad mill-gvern għall-istess Unjoni Ewropea.  Naħseb li rridu nkunu umli biżżejjed li nammettu li għadna qegħdin nitgħallmu biex ikollna ċ-ċans to achieve better results in the long term.  Naħseb li biex inżidu l-kompetittivita` f’pajjiżna m’għandniex naraw biss x’se nagħmlu l-ġimgħa d-dieħla – għalkemm ix-short-term huwa importanti – imma rridu naraw fejn irridu naslu in the medium u in the long term.

  ONOR. LEO BRINCAT:  Issa li hemm din l-istruttura li qiegħed tippresjedi inti stess, din se tħalli impatt b’mod pożittiv fuq l-MCESD?  Qiegħed nagħmel din il-mistoqsija  għax l-impressjoni li għandi – u jista’ jkun li għandi impressjoni żbaljata – hi li l-MCESD ilha żmien twil li għamlet abbozz ta’ proposti, imma jidher li ma kienx hemm konverġenza bejn is-social partners, b’mod partikolari bejn il-unions u bejn min iħaddem, u l-affarijiet qishom waqfu hemm.  Jien naħseb li minkejja li se jkun hemm is-sotto-kumitat tal-Kabinett, anke jekk ikun qiegħed jaħdem fuq bażi regolari u jiltaqa’ b’ċerta frekwenza, min-naħa l-oħra jekk l-affarijiet jibqgħu weqfin fuq il-livell ta’ l-MCESD, naħseb li t-trickle down effect pożittiv xorta mhux se jintlaħaq għax fl-aħħar mill-aħħar il-gvern waħdu ma jistax jasal biex idaħħal il-kompetittivita` meħtieġa fil-pajjiż jekk ma jkunux involved is-social partners.

Naf li it is easier said than done biex iġġib lis-social partners jaqblu dwar ċerti miżuri, imma naħseb li jkun importanti li s-sotto-kumitat ta’ l-MCESD li jittratta l-kompetittivita` jiltaqa’ b’iktar frekwenza, anzi bi frekwenza jekk jista’ jkun skedata, ħalli jekk hemm ċerti problemi jiġu sorvolati u jekk hemm ċerta konverġenza tiġi identifikata ħalli x-xogħol ta’ dan is-sotto-kumitat ikun jista’ jimxi iktar 'il quddiem, iżjed u iżjed meta l-bieraħ rajna ċar li hemm ċerti korpi kostitwiti, mingħajr ma nsemmihom b’isimhom, li għadhom ankrati mal-proposti oriġinali li kellu dan is-sotto-kumitat ta’ l-MCESD.  

  ONOR. ĊENSU GALEA:  Onor. Brincat, jien m’għandix dubju li l-kompetittivita` fil-pajjiż m’hijiex xi ħaġa li jista’ jagħmilha l-gvern waħdu, ikun min ikun il-ministru responsabbli minn dan is-settur.  Fil-fatt nerġa’ nenfasizza li l-funzjoni prinċipali tal-ministeru hija dik ta’ kordinazzjoni bejn il-gvern innifsu, pero` nerġa' ngħid li l-gvern waħdu ma jistax jassigura l-kompetittivita` fil-pajjiż.  Jien personalment kelli l-opportunita` diversi drabi li ngħid li biex tkun tista’ tintlaħaq il-kompetittivita` ta’ pajjiżna, jeħtieġ li kull wieħed minna, irrispettivament mill-opinjoni politika u mit-twemmin reliġjuż tiegħu, irid jassigura li at any moment in time jagħti l-aħjar li jista' fl-interess tax-xogħol partikolari li jkun qiegħed jagħmel.

Kull wieħed mill-140,000 ruħ li qegħdin jaħdmu u l-eluf l-oħrajn li għandhom il-potenzjal li jaħdmu f'pajjiżna jridu jifhmu li jekk huma kapaċi jagħmlu xi ħaġa u dik ix-xi ħaġa ma jagħmluhiex u  jistennew lil xi ħaddieħor biex jagħmilha, jew inkella xi kultant anke jtellfu lil min ikun qiegħed jagħmilha għal xi raġuni jew oħra, ikunu qegħdin  inaqqsu l-kompetittivita`.  Allura naqbel li biex nassiguraw il-kompetittivita` ta’ pajjiżna, kemm jekk inhu korp kostitwit li jirrappreżenta lil min iħaddem, jew lin-negozjanti, kemm jekk inhu korp kostitwit fil-forma ta’ union, irridu lkoll kemm aħna nifhmu li għandna doveri mhux daqstant lejn il-membri li aħna nirrappreżentaw, imma lejn il-pajjiż.

Kif għidt tajjeb int u kif nafu lkoll kemm aħna, m’huwiex faċli li tiddistakka ruħek mir-realta` li int tkun qiegħed tirrappreżenta, fis-sens li jekk qiegħed tirrappreżenta lill-businessmen, huwa diffiċli li inti taħdem bil-mentalita` li qiegħed tirrappreżenta lill-ħaddiema.  Jekk int union, huwa diffiċli li tibda taħseb bil-mentalita` li ma tirrappreżentax lill-ħaddiema, pero` rridu nifhmu li rridu naħdmu flimkien biex nassiguraw li nilħqu t-targets tagħna.  Il-bieraħ l-Onor. George Vella qal li ma jinteressahx mil-Lisbon Agenda jew mill-Copenhagen agenda jew xi isem ieħor, li jinteressah huwa li nilħqu l-għanijiet prinċipali tat-targets soċjali u ekonomiċi tagħna. Għaldaqstant nemmen li għandu jkun hemm iktar kollaborazzjoni u nispera – ngħid nispera għax ovvjament għadni fil-bidu ta’ dan l-inkarigu – li ftit tax-xhur oħra nkunu nistgħu ngħidu li dan il-kumitat irnexxielu jagħmel xi ħaġa u s-sehem tagħna lkoll iwassal għal ftit bidla fil-mentalita` ta’ pajjiżna. 

  THE CHAIRMAN:  L-Onor. de Marco.

  ONOR. MARIO DE MARCO:  Jekk fhimt sew, dan il-kumitat jirrigwarda proprju l-kompetittivita` b'mod ġenerali.  Il-kompetittivita` ovvjament hija aspett importanti, pero` mhux l-uniku aspett ta’ l-aġenda ta’ Lisbona.  Din titkellem dwar affarijiet ta’ natura soċjali, dwar l-ambjent u affarijiet bħal dawn.  Fir-rapport tal-Kummissjoni li kienet qed tagħmel review tal-ħames snin li għaddew fuq l-aġenda ta’ Lisbona, wieħed mis-suġġerimenti kien li jinħatar dak li jsejħulu Mr Lisbon jew Mrs Lisbon, jiġifieri jkun hemm xi ħadd maħtur mill-gvern ta' kull pajjiż membru ta’ l-Unjoni Ewropea li jkun qisu responsabbli biex jixpruna lil varji ministeri biex jara x’qiegħed isir biex l-aġenda tiġi essenzjalment attwata f’kull pajjiż membru. Li m’huwiex ċar f’moħħi hu jekk ir-rwol tiegħek huwiex dak tal-famuż Mr Lisbon –f'dak il-każ nerġgħu nawgurawlek - jew dak ir-rwol għadu ma ġiex identifikat?

  ONOR. ĊENSU GALEA:  L-ewwelnett, aħna madwar din il-mejda nafu li d-diskussjoni dwar jekk għandux ikun hemm Mr Lisbon jew Mrs Lisbon jew Miss Lisbon finalment ma wasslitx għal deċiżjoni formali li għandu jkun hemm a Mr Lisbon jew a Miss Lisbon, imma li jkun hemm xi ħadd responsabbli mil-Lisbon Agenda.  Mingħajr ma nippretendi li nkun Mr Lisbon, fil-fatt ir-rwol ta’ dan il-kumitat huwa li jassigura li t-targets tal-Lisbon Agenda jkunu qegħdin jintlaħqu.

  ONOR. MARIO DE MARCO:  Ovvjament kwestjoni li tinkwetana hija dik li semmejt inti qabel ta’ l-iscoreboard.  Kont qed naqra rapport fejn sfortunatament irriżulta li aħna naqgħu taħt il-livell minn diversi aspetti.  Dan jista’ jkun dovut għall-fatt li aħna dħalna halfway down the line tal-Lisbon Agenda, pero` r-realta` hija wkoll li flimkien magħna hemm disa' pajjiżi oħrajn u fost dawn hemm min qiegħed aħjar minna.  Ir-raġuni li qegħdin low on the scoreboard  hija jew minħabba n-nuqqas ta’ informazzjoni jew jista’ jkun minħabba n-nuqqas ta’ kordinazzjoni biex nattwaw dawn it-targets ta’ l-aġenda.

Ħaġa oħra li tikkonċernana hija jekk aħniex qegħdin nagħmlu biżżejjed biex ngħinu ħalli jitwaqqfu intrapriżi ġodda mingħajr tfixkil u bl-inqas burokrazija.  Għadni kemm ġej minn żjara fl-Amerika u f'diskussjoni li kellna kien hemm min qal li fl-Amerika huma risk takers, u lilna l-Ewropej jikkonsidrawna bħala non-risk takers, u li huma kważi kważi jħarsu lejn a failure in a positive way għax, if you failed, at least it means that you’ve tried.  Huma jgħidu li, per eżempju, Abraham Lincoln kien diżastru fin-negozju, pero` kien l-aqwa president Amerikan.

Qiegħed nara rapport dwar l-intrapriża - forsi qiegħed nantiċipa - li jgħid:

“Dynamic new firms are the key to job creation and innovation, but Europe does not reward entrepreneurs and success sufficiently or accommodate failure”.  
Naħseb li dan huwa veru.  Li jħassibni f’dan il-pajjiż huwa li m’hijiex qed tikber il-klassi imprenditorjali innovattiva.  Din semmejtha l-bieraħ ukoll.  Meta n-nies ikollhom il-flus – u dawn narawhom mid-depożiti bankarji - minflok ma jinvestuhom f’negozju ġdid, huma iktar kuntenti li jinvestuhom f’bonds jew stocks jew f’bini li jwaqqgħuh u jtellgħuh flats.  Jiġifieri jippreferu jinvestu f'xi ħaġa li fiha low risk, milli f'xi ħaġa li fiha high risk but greater yield.

X’qegħdin nagħmlu biex nkabbru l-klassi tan-negozju hawn Malta?  M’hemmx bżonn ikollna Bill Gates, pero` fejn huma n-nies iż-żgħar b’viżjonijiet innovattivi?  Jien nemmen li dan il-pajjiż jista’ jikber b’dan il-mod.  L-investiment barrani dirett huwa importanti ħafna, pero` l-iktar mod li bih pajjiżna jista’ jikber huwa permezz tal-klassi imprenditorjali lokali ta’ pajjiżna.  Nixtieq nara x’qegħdin nagħmlu biex inħeġġu lin-nies jinvestu fl-ideat ġewwa pajjiżna.

  ONOR. ĊENSU GALEA:  Naturalment int ilqatt wieħed mill-punti kruċjali li għandna fl-Ewropa, b’mod partikolari f’pajjiżna.  Naħseb li jekk hemm xi ħaġa li hija karatteristika ta’ dan il-poplu għal għexieren u forsi anke mijiet ta’ snin hija  li aħna konna kapaċi b’mod ġenerali nagħmlu n-negozju ta’ trading, pero` meta ġejna biex nagħmlu negozju ta’ tip ieħor, mhux inbigħu u nixtru biss, domna biex bdejna.  M’għandix dubju li f’Malta, iktar mill-Ewropa, inbatu mill-concept li jekk jien fallejt f’biċċa negozju jew f’idea li kont qiegħed nipprova nagħmel, allura għandi l-istigma li forsi rrid inġorr għal ħajti kollha.  Nibqgħu ngħidu li dak falla, jew dak għandu jagħti u affarijiet bħal dawn għal żmien twil, għall-kuntrarju assolut ta’ l-esperjenza tiegħek fl-Amerika.  Għad baqgħalna ħafna x’nagħmlu biex naslu għall-mentalita` li hemm fl-Amerika li jekk  fallejt ifisser li almenu kont qiegħed tipprova.

Din m’hijiex kwestjoni ta’ x’qiegħed jagħmel il-gvern jew x’se nagħmlu bħala kumitat, imma dan li għadek kemm għamilt riferenza għalih huwa proċess ferm itwal minn xi leġislatura partikolari.  Naħseb li jmur ferm iktar 'il bogħod anke mit-targets tal-Lisbon Agenda fihom infushom, għax hija kwestjoni ta’ change in mentality that will take rather long biex jirnexxilna nbiddluha.  Hawnhekk irridu nkunu fair magħna nfusna u ngħidu li għandna numru ta’ Maltin li rnexxew fl-investimenti li għamlu, pero` rridu nkomplu nassiguraw li dan il-proċess ma jkunx proċess governattiv waħdu imma jkun proċess li jinkorpora wkoll is-soċjeta`. 

  THE CHAIRMAN:  L-Onor. Bartolo.

  ONOR. EVARIST BARTOLO:  Li jinkwetani m’huwiex jekk għandniex Mr Lisbon jew Miss Lisbon eċċetra, imma jekk għandniex pjan kordinat biex jittieħdu l-miżuri li hemm bżonn fid-diversi oqsma minħabba l-kompetittivita`, biex naraw fejn aħna tajbin, fejn aħna dgħajfin u x’passi rridu nieħdu fl-oqsma differenti biex il-kompetittivita` tagħna titjieb, speċjalment fid-dawl tar-rapport li kien ħareġ mill-istitut tal-management ta’ l-iSvizzera s-sena li għaddiet, fejn irriżulta li aħna waqajna lura u mhux imxejna ‘l quddiem.

L-aktar ħaġa li tinkwetani hija r-rabta bejn l-edukazzjoni u l-ekonomija.  Jgħidu li f’Malta ma jeżistix id-divorzju imma naħseb li fejn jidħlu l-edukazzjoni u l-ekonomija għandna divorzju kważi totali.  Jekk nipprovaw insibu x’inhuma l-contact points f’din is-sistema, ftit li xejn insibu.  Jingħad x’jingħad mill-universita`, hemm inizjattivi individwali ta’ konsulenzi personali x’jagħmlu, imma m’hemm l-ebda strateġija mill-universita’ ta’ kif norbtu flimkien l-edukazzjoni u l-ekonomija.

Dan il-fatt jinkwetani għax is-sistema sħiħa tgħin biex iġġib din is-separazzjoni totali.  Jien nemmen li aħna jmissna nibdew indaħħlu idea imprenditorjali u kultura imprenditorjali mill-primarja, għax din ma tagħmilhiex meta tagħlaq 18-il sena, speċjalment meta għandek is-servizz soċjali ta’ l-istipendju!   Dik m’hijiex xi kultura li se tħeġġek tieħu r-riskju!  Dawn jippretendu li kollox jiġi minn fuq u m’hu se jieħdu l-ebda sogru!  Mhux ta’ b’xejn li inqas minn 2% ta’ l-istudenti li jiggradwaw jidħlu fis-self-employment!  Jekk  tkun ħadt ħsiebhom mill-kindergarten sa l-universita’, mhux se jisplodi xi spirtu imprenditorjali f’daqqa waħda!  Allura naħseb li f’dan ir-rigward irridu naħsbu bis-serjeta`.

Personalment inħoss li għandha tidħol din il-kultura kemm fil-kurrikulu nazzjonali l-ġdid li suppost daħal u kemm fl-istrutturi primarji u sekondarji.  Per eżempju, jien nemmen li l-kunsill skolastiku m'għandux jibqa' jkun magħmul biss minn teachers u ġenituri imma ndaħħlu wkoll nies min-naħa tal-business, anke fil-livell primarju u fil-livell sekondarju, biex minn eta` żgħira lit-tfal nibdew nesponuhom għar-realta` ekonomika.  Ftit ilu meta kont qiegħed indur il-learning centre ta’ l-ST, rajt li fost ix-xogħol li jagħtuhom biex jitħarrġu kellhom dawk il-building blocks biex jgħaqqduhom flimkien.  Jien informat li fl-Israel  jagħmluhom fil-kindergarten biex jaħsbu kif se jsolvu, jiġifieri jkunu problem-solvers, mhux sempliċement li jgħaddu mill-eżami.  

Sfortunatament mill-kindergarten - kważi anke minn qabel il-kindergarten - sa l-universita` aħna nimxu bis-sistema:  Oqgħod mil-line 'il ġewwa, ikkopja dan li se ngħidlek jien u agħmel hekk ħalli tgħaddi mill-eżami.  Fil-fehma tiegħi, iktar għandna training camps biex ngħaddu mill-eżamijiet milli sistema edukattiva biex in-nies tagħna jkollhom il-kultura li hemm bżonn biex dan il-pajjiż jimxi 'l quddiem. Nixtieq insemmi żewġ fatturi qabel ma nagħlaq fuq dan is-suġġett li ovvjament huwa l-favorit tiegħi u allura aħjar nikkontrolla lili nnifsi.  L-ewwelnett jien niskandalizza ruħi bil-fakulta` tal-management u accounts għax xi wieħed jew tnejn għandhom credits suret in-nies fuq l-SMEs meta l-ekonomija tagħna hija bbażata fuq l-SMEs.  
Jiġifieri dawn iż-żgħażagħ jagħmlu erba’ snin kors u ħafna minnhom jiggradwaw fl-ekonomija mingħajr lanqas biss ikollhom idea ta’ xi jċaqlaq l-ekonomija lokali.  Ikun hemm ħafna kontenut li lanqas huwa rilevanti għar-realta` tagħna.  Imbagħad f'pajjiż li jgħid li jrid jibni servizz finanzjarju bħala parti mill-attivita` ekonomika ewlenija tiegħu, il-banking u l-international finance m’humiex core obligatory subjects għall-B.Com. !  Dawn l-affarijiet ma nifhimhomx!  Tifhimhom biss meta tara  l-piki personali li jkun hemm fil-fakulta` fejn lil wieħed ma jlaħħquhx, lill-ieħor ilaħħquh u lill-ieħor biex ma jilħaqx ineħħulu s-suġġetti tiegħu mill-core subjects tiegħu.  

Dawn huma affarijiet li rridu naħsbu fihom.  Naf li  b’dak li se ngħid se nkun unpopular, pero’ jien nibqa’ ngħid li bl-istipendju aħna kkorrompejna ġenerazzjoni wara oħra ta’ żgħażagħ.  Nagħmilha ċara li jien ma rrid li jkun hemm l-ebda żagħżugħ jew tfajla li trid tmur l-universita` u tiġi mċaħħda milli tidħol fl-universita’ minħabba l-kwestjoni tal-flus.  Dak huwa prinċipju li assolutament żgur irridu nħarsuh.  Kulmin għandu l-ħila biex imur l-universita` għandna ngħinuh biex imur l-universita`.  

Issa ħalli naqbeż minn fuq Tal-Qroqq u mmur fuq Palo Alto ħdejn Stanford fejn hemm Bill Gates.  Dawk ma waqgħux mis-sema  imma kellhom pjan fil-qasam edukattiv biex żgħażagħ li jippromettu fl-edukazzjoni tagħhom isibu l-venture capital biex imorru f’garaxx u jibdew jagħmlu xi ħaġa ta’ l-inġinerija.  U dik ta’ l-inġinerija mxiet 'il quddiem, għamlu l-marketing tagħha u rnexxew.  Għal kull għaxra li rnexxew, ovvjament ikun hemm disgħin li jfallu.  
Issa fil-każ tagħna,  ikun aħjar kieku l-miljuni ta’ liri li jmorru fi stipendji jintużaw bħala inċentiv biex iż-żgħażagħ jesperimentaw fl-inġinerija.  Dawn ma jaqgħux mis-sema.  Meta qiegħed ngħid hekk naf li qed inkun  unpopular anke mat-tfal tiegħi stess, għax it-tfal tiegħi igawdu minnu, kemm fis-sixth form u kemm fl-universita`, imma jien sinċerament inħoss li qegħdin inħassruhom.  Jeħtieġ nibnu sistema fejn it-tfal u ż-żgħażagħ tagħna jindunaw li l-bqija tad-dinja m’hijiex qiegħda hemm biex titmagħna, imma aħna rridu nipprovaw nagħmlu dak li nistgħu biex niġbdu l-investiment, biex inġibu t-turisti u  biex inħajru kumpanniji jiġu joperaw minn fostna.  Jien inħoss li huwa inutli li noqogħdu nippridkawlhom wara jekk m’aħniex se nieħdu inizjattivi fl-oqsma differenti ta’ l-edukazzjoni.  Għalhekk sinċerament nixtieq li jkollna pjan kordinat.

Nagħlaq bl-aħħar punt rigward ir-research and development.  Aħna nafu li għandna limitazzjonijiet enormi minħabba d-daqs tal-pajjiż.  L-SMEs għandhom problemi għax jekk ma jkollhomx flus huma stess biex jimxu ‘l quddiem, ma tantx se jkollhom flus biex jagħmlu r-riċerka.  Għalkemm kieku aħna nibdew naħdmu  flimkien billi ssir  class test ta’ SMEs flimkien, ovvjament is-sitwazzjoni titjieb.  Imma forsi  din ma tantx hi possibbli fl-ispirtu Mediterranju tagħna, bl-individwaliżmu sfrenat li għandna.  Għalhekk hemm bżonn ta’ culture change kbira.  

Mill-esperjenza personali li kelli fiż-żmien qasir li għamilt ministru jien kont ixxokkjat kif sparpaljajna ħafna mill-miljuni ta’ liri tal-protokol Taljan.  Ħalli nispjega ruħi.  Aħna kellna miljuni ta’ liri li kienu qegħdin imorru fi proġetti ta’ riċerka, imma meta tindaga kif intgħażlu dawn il-proġetti ta’ riċerka ssib li ma kienx hemm pjan fejn rajna x'kienu l-prijoritajiet tal-pajjiż ħalli nużaw il-flus tar-riċerka skond dawk il-prijoritajiet.  Imma min kien kapaċi jaħdem għal rasu,  jew b’kuntatti jew b’xi mod ieħor, daħal l-ewwel.  Issa wasalna fit-tmiem taċ-ċiklu tal-protokoll Taljan, imma qiegħed ngħid dan biex il-flus li jirnexxilna nġibu mix-sixth framework u mill-frameworks l-oħrajn li hemm ta’ l-Unjoni Ewropea, jintużaw skond il-prijoritajiet nazzjonali.

Sinċerament nixtieq li jkollna pjan nazzjonali li jikkordina dawn l-affarijiet.  Meta nitkellem fuq pjan, jien niġi mitfiehem ħażin għax niġi akkużat li għadni b’mentalita`antikwata.  Jien m’għandix f’rasi la state planning, la central planning u lanqas rigid planning, imma jrid ikollna targets biex inkunu nafu liema building blocks għandna bżonn biex niċċaqilqu għall-futur.  Irid ikollna xi forma ta’ parametri fejn irridu mmorru u kif se naslu.  Jien sinċerament nitlob li nsibu l-mod kif nikkordinaw dawn il-fatturi kollha għax la ministru waħdu u lanqas il-gvern waħdu m’hu se jasal.  Jiġifieri jekk mhux se jkollna l-feeding fix-xmara minn nixxigħat differenti, m’aħniex se naslu.  

Nerġa’ ngħid,  din m’hijiex kwestjoni ta’ fejn ninsabu fit-tellieqa ta’ l-aġenda ta' Lisbona, imma hija kwestjoni ta’ fejn ninsabu fit-tellieqa għall-għajxien tagħna fid-dinja.  Kif se nagħmlu?  Jien sinċerament inħoss, b’sens ta’ urġenza, li għandna nagħmlu pjan kordinat għal dawn l-affarijiet għax is-seklu 21 m’huwiex se jkun seklu ħanin.  Jiġifieri jekk qabel wasalna bis-saħħa tal-granmastri, bis-saħħa tar-Reġina, bis-saħħa ta’ Andreotti, bis-saħħa ta’ Ghaddafi, naħseb li fis-seklu 21 m’hu se jkollna lil ħadd ħlief l-ispirtu imprenditorjali u l-ħidma tagħna.  Grazzi ħafna.  

  THE CHAIRMAN:  Aktar rimarki?  Mr. Zammit Tabona mill-Malta Enterprise.

  MR. JOE ZAMMIT TABONA (Chairman tal-Malta Enterprise):  L-ewwelnett ngħaddi ftit kummenti fuq dak li ntqal u nibda bl-Onor. Bartolo.  Naqbel miegħu li rridu ndaħħlu kultura imprenditorjali fl-iskejjel primarji u sekondarji għax l-entrepreneurs ma toħloqhomx mix-xejn.  Irid ikun hemm an educational process.  Jien naqbel miegħu wkoll li jrid ikun hemm strateġija għall-pajjiż u aħna bħala Malta Enterprise għamilna strateġija għas-snin 2005/2010.  Naturalment din hija  an immediate strategy imma jrid ikun hemm oħra longer term ukoll, fejn irridu naslu għas-snin ta’ wara l-2010.  Naqbel ukoll mal-kwestjoni ta’ l-istipendji ta’ l-universita`.  Jien personalment ma naħsibx li għandna nagħtu stipendji lil kulmin qiegħed fl-universita`.  Naħseb li għandna nagħtu stipendji f’dawk id-degrees li għandna bżonn għall-pajjiż u nimmiraw li noħolqu iżjed value added fis-settur tal-manifattura jew service related.

Ħalli ngħaddi għal ċerti punti li semma l-Onor. de Marco.  Jien naħseb li l-istigma li if one fails because of our size hija problema, u hija diffiċli biex tibdilha.  Meta tfalli fl-Amerika m’hu xejn, you still get your venture capital somehow and you can actually start.  What we need to change is the culture.  Hawn Malta, aħna ma tantx aħna innovative.  We’re good at copying but we’re not great at being innovative.  I think again that this is part of an educational process that needs to be addressed  

Aħna bħala Malta Enterprise qegħdin ngħinu lill-SMEs.  Permezz ta’ Kordin Business Incubation Centre nagħtu soft loans, loan guarantees u interest subsidies.  Tant hu hekk li taħt il-MEDA programme, fis-sena 2003 konna approvajna Lm2.8 miljuni in the form of grants u Lm5.4 miljun in the form of loan guarantees.  Sas-sena 2004, Lm1.2 miljun minn dawk il-Lm5.4 miljuni loan guarantees ġew mogħtija lill-klijenti.  Naturalment il-maġġoranza tagħhom għandhom sa l-2006 għax ħafna minnhom ġew approvati around November 2003 u għandhom a three-year period within which to take up that loan guarantee.  

Aħna bħala Malta Enterprise qegħdin nipprovaw nagħmlu ħafna affarijiet biex ninkoraġġixxu l-intrapriża f’Malta.  Hemm ukoll il-kwestjoni tal-venture capital li suppost se toħroġ xi legal notice fejn jekk wieħed jinvesti in venture capital jieħu xi tax credits.  Naturalment hija problema, għax again hawn Malta there has to be  a change in the culture for people to actually invest in venture capital where it is more risky, but I know that eventually we’ll live up to the challenge.

  THE CHAIRMAN:  Nirringrazzjak.  Fil-fatt jien kont se nistaqsi lill-ministru dwar il-venture capital, pero` inti antiċipajtni fl-intervent tiegħek.  

Rigward il-funding mill-Unjoni Ewropea, naqblu li ovvjament huwa importanti li nagħmlu użu massimu minnu speċjalment għall-SMEs.  Din hija xi ħaġa li toħroġ hawnhekk u nixtieq ftit kummenti dwar dan.  

It-tieni nett, hemm il-ħsieb li f’dan l-assjem ta’ l-implimentazzjoni ta’ l-oġġettivi ta’ l-aġenda ta' Lisbona, ikun hemm pjan speċifiku għal Għawdex?  Kont qiegħed naqra dan ir-rapport li ngħatalna, u going through it, rajt li jiġi magħruf il-konċett ta’ made in Malta brand.  Xtaqt nistaqsi wkoll x’inhuma l-ħsibijiet biex il-KBIC ikun iktar inċiżiv fl-operat tiegħu.  Dawn huma d-domandi li xtaqt nagħmel.  L-Onor. Ċensu Galea.

  ONOR. ĊENSU GALEA:  Jien naħseb li l-ewwel parti tad-domanda jista’ jweġibha s-Sur Zammit Tabona.  

Mr Chairman, aspett importanti li wieħed irid jikkonsidra biex nkunu nistgħu insiru aktar kompetittivi f’dan il-pajjiż huma l-istandards li għandu jkollna fejn mhux kollox jgħaddi.  Din hija xi ħaġa li nistgħu ngħidu li bdejna nindirizzawha f’dawn l-aħħar ftit snin. Aħna nafu li f’diversi oqsma tal-ħajja, minħabba ċ-ċokon tas-soċjeta` li ngħixu fiha, konna mdorrijin li kollox jgħaddi!  Pero` issa rridu nenfasizzaw li waħda mill-għodod prinċipali biex inkunu nistgħu nilħqu ċerti targets ta’ produttivita` u ta’ kompetittivita` hija l-assigurazzjoni li dak li qegħdin nipproduċu jkun ta’ l-ogħla kwalita`.  Apparti minn hekk, it-target l-ieħor għandu jkun li kull wieħed għandu mhux biss jagħmel ix-xogħol tiegħu, imma jagħmlu bl-aħjar mod possibbli.  

F’dan ir-rigward m’għandix dubju li l-Malta Enterprise qiegħda tagħmel xogħol validissimu biex tinħoloq l-inizjattiva.  Pero` fl-istess ħin irridu napprezzaw ukoll il-ħidma li qiegħda tagħmel anke l-Malta Standards Authority fejn insibu impjegati ferm ippreparati biex jagħmlu din it-tip ta' analiżi biex jassiguraw li l-prodotti li nkunu qegħdin noffru jkunu ta’ l-ogħla kwalita`.  Din l-Awtorita` m'għandhiex titqies bħala impożizzjoni min-naħa tal-gvern imma bħala ħtieġa li mingħajrha ma nistgħux ngħaddu.  

Jien nispera li bl-investiment li sar fil-Malta Standards Authority, b’mod partikolari fil-personnel ta’ dik l-organizzazzjoni, naslu biex ikollna riżultati aħjar f'dik li hija awareness tad-doveri - mhux politiċi jew amministrattivi – biex fil-pajjiż ikollna prodotti ta’ l-ogħla kwalita`.  Dan huwa wieħed mill-modi kif nassiguraw li dak li jkun jimxi 'l quddiem.  Dan jgħodd ukoll għas-servizzi, pero` m’hijiex il-Malta Standards Authority li trid tassigura l-kwalita` tas-servizzi. Nemmen li competitiveness can only be achieved jekk kull wieħed minna jagħti sehmu bl-aħjar mod possibbli fix-xogħol li jkun qiegħed jagħmel.

  THE CHAIRMAN:  Nirringrazzjak.  Is-Sur Zammit Tabona.

  MR. JOE ZAMMIT TABONA:  Fuq il-kwestjoni ta’ venture capital, kif tafu, għal din is-sena kien hemm a technology venture fund fejn il-gvern kien ikkommetta ruħu biex jalloka Lm1 miljun over the years 2005/2007.  Is-sena l-oħra konna approvajna Lm100,000 in the form of venture capital lil ċerti kumpanniji, imma l-konċett ta’ technology venture fund se jinbidel kompletament u se jkun hemm ukoll private partnership. Qegħdin nistennew li titressaq liġi apposta fil-Parlament.

  THE CHAIRMAN:  Is-Sur Philip Micallef.

  MR. PHILIP MICALLEF (Deputy Chairman tal-Malta Enterprise):  Bħalissa, f’Kordin Business Incubation Centre għandna 26 tenant, u l-occupancy rate hija ta’ madwar 65%.  Dan irridu nkomplu nkabbruh, mhux neċessarjament fiżikament billi n-nies imorru hemmhekk, imma nkabbru s-servizzi li noffru ta’ konsulenza u ta’ għajnuna.  Qegħdin infasslu an outreach programme, jiġifieri dan jista’ jkun qiegħed jopera fil-garaxx tiegħu, imma xorta jieħu l-istess servizzi, qisu qiegħed fil-KBIC.

Waħda mill-problemi ta’ dawn in-nies ovvjament hija l-access to finance.  Għalhekk għamilna agreement mal-European Investment Fund għal-loan guarantee scheme fejn il-European Investment Fund qiegħed counter guaranteeing 50% tal-possible losses.  Kif qal l-Onor. de Marco, wieħed għandu forsi jitgħallem anke mill-esperjenza.  Kellna diversi suċċessi fil-KBIC; kellna nies li bdew mix-xejn u spiċċaw joperaw internazzjonalment fil-qasam ta’ l-informatika u fil-qasam tal-bio-teknoloġija, u kellna wkoll nies li ma rnexxewx.  Pero` wieħed għandu jara għaliex ma rnexxewx.  

Qegħdin nipprovaw ukoll nagħmlu twinning ma’ incubation centres f'postijiet oħra, bħalma huwa ta' Scotland, kif ukoll agreements ma’ ċerti science parks barra minn Malta biex nies li huma interessati jagħmlu riċerka jew li l-business tagħhom huwa iktar idoneu lejn in-naħa tal-Mediterran iġibuhom lejn Malta, u aħna nakkomodawhom fil-KBIC.  Fl-istess waqt nippromwovu l-KBIC ukoll biex inħajru kumpanniji barranin jużaw lil Malta bħala t-test bed għat-teknoloġiji tagħhom.  F’Malta għandna l-vantaġġ li aħna żgħar, pero` għandna ajruport u faċilitajiet oħra, which makes it an ideal test bed għan-nies li qegħdin jużaw ċerti servizzi linked mat-teknoloġija.  Bħalissa qegħdin f’negozjati ma' istitut Ġermaniż pjuttost rinomat biex jibda l-operat tiegħu hawnhekk.  

Għal Għawdex qegħdin infasslu programm speċjali peress li għandu l-problema ta’ dik li jgħidulha double insularity.  Għalhekk aħna jidhrilna li kumpanniji li jużaw l-informatika u l-R&D huma addattati għal Għawdex.  Pero’ ma tistax tagħmilha in isolation, irid ikollok l-infrastruttura.  Kif semma l-Onor. Bartolo, l-edukazzjoni hija waħda mill-iktar affarijiet importanti. Għalhekk qegħdin nipprovaw naraw x’wieħed jista’ jagħmel għal Għawdex.  Jekk m’hemmx l-iskills available nagħtu anke inċentivi biex imorru nies minn Malta għal perjodu qasir ħalli nirriġeneraw daqsxejn lil Għawdex u nagħżlu attivitajiet li huma iktar tajbin għal Għawdex, mhux bħal heavy engineering u affarijiet simili li mhux neċessarjament huma maqtugħin għal Għawdex.  

  THE CHAIRMAN:  L-idea tat-twinning ovvjament hija eċċellenti.  Nieħu spunt miż-żjara li kellna xahrejn ilu bħala kumitat ġewwa ċ-Ċina.  Aħna morna Hangzhou, li hija t-tielet l-iktar provinċja bi żvilupp mgħaġġel fiċ-Ċina, u nista’ ngħid li kienet xi ħaġa impressjonanti.  Iltqajna mad-diriġenza tas-science and technological park.  Apparti li din hija impressjonanti minn diversi lati, fosthom ir-rata ta’ żvilupp u l-ammont ta’ investiment li dieħel bil-biljuni ta’ kull sena, hemm ħafna kumpanniji wkoll li laħqu l-ISO 14000.  Ħafna minnhom m’humiex kbar, hi-tech industry.  Aħna konna tkellimna magħhom ukoll dwar jekk ikunux interessati li jagħmlu xi forma ta’ kollaborazzjoni mal-Malta Enterprise.  Xtaqt nieħu din l-okkażjoni biex ngħidilkom dwar dan.  Fil-fatt konna se niktbulkom biex ninformawkom uffiċjalment, pero` nieħu dan l-ispunt biex ngħidilkom għax kienu ġenwinament interessati biex jagħmlu xi forma ta’ sinerġija ma’ Malta.

L-Onor. Brincat ried jgħaddi kumment.

  ONOR. LEO BRINCAT:   Fid-diversi interventi li saru, kemm min-naħa tagħna kif ukoll min-naħa tal-mistiedna li kellna, issemma ħafna l-bżonn tal-culture change fost il-pubbliku in ġenerali u fost il-ġenerazzjoni li tielgħa.  Jien naħseb li huwa importanti wkoll li jkollna culture change fost is-settur pubbliku nnifsu.  Inutli li nitkellmu fuq entrepreneurial culture min-nies li qegħdin fis-settur intraprenditorjali u forsi m’humiex qegħdin juru entrepreneurship biżżejjed, meta mbagħad fiċ-Ċivil innifsu għandek ċerti nies li għalihom il-kelma entrepreneurship hija anathema.  

Din il-bidla m’hijiex se ssir overnight, m’hijiex daqshekk faċli, imma jekk m’hijiex se tibda tinħoloq awareness ta’ din l-importanza fost id-dipartimenti tal-gvern, m’aħna se naslu mkien.  Għalkemm l-esperjenza taċ-Ċina kienet waħda mind boggling, fis-sens li kienet xi ħaġa rivoluzzjonarja, hemmhekk qegħdin nitkellmu dwar a low cost manufacturing area li ma nistgħux nikkompetu magħha.  Allura jien ngħid li kważi kważi iktar għandna nħarsu lejn il-mudell ta’ Singapore li hija a high wage society.  Meta kont mort hemmhekk għall-konferenza tad-WTO way back in 1996, kont bqajt impressjonat li ssibha diffiċli biex tagħmel distinzjoni bejn entita` governattiva u xi ħaġa li hija purament tas-settur privat.  Nerġa’ ngħid, ħadd m’hu superman, m’aħniex qed nippretendu li dak li ma sarx f’dawn l-aħħar decades se jsir overnight, imma huwa importanti li nibdew naħsbu fuq dawn il-linji.

Jien tajt daqqa t’għajn ta’ malajr lejn dan id-dokument, Alignment to the Lisbon Agenda.  Li ħareġ ċar fih huwa kemm il-gvern tal-ġurnata, hu min hu, jista’ jevita l-ħolqien ta’ burokrazija ġdida.  Kien hemm żewġ affarijiet negattivi li laqtuni, imma għallinqas il-fatt li l-ministeru nnifsu qiegħed jagħmel pinpointing tagħhom juri li huma affarijiet li jridu jiġu rimedjati.  Dan huwa diġa`pass 'il quddiem.  Waħda minnhom hija d-duplication ta’ informazzjoni li kultant jitolbu l-government institutions.  Din ovvjament ittawwal il-proċess għax toħloq burokrazija żejda.  Min-naħa l-oħra imbagħad, iżjed u iżjed issa li għandna d-Data Protection Act – m’iniex qiegħed ngħid li għandna nneħħu d-Data Protection Act, biex ma niġix miżinterpretat – ċerti institutions governattivi qed ikollhom a lack of access to data collated by their institutions.  L-iktar waħda li weġġgħatni hi li l-Malta Enterprise qiegħda ssib diffikulta` biex taċċessa ċerta informazzjoni mill-ETC. 

Jien ma nafx kif tista’ tippjana għal quddiem meta l-azjenda responsabbli biex toħloq il-foreign direct investment fil-pajjiż u toħloq jobs ġodda produttivi fis-settur privat ma jkollhiex ċertu aċċess għall-ETC!  M’hu qed nagħti tort lil ħadd, anzi tajjeb li r-rapport semma dawn l-affarijiet negattivi għax għallinqas qiegħed jgħid li dawn huma ostakli li hemm bżonn negħlbuhom.  Kien ikun ħażin kieku ma semmihomx.  

L-appell tiegħi hu li dawn għandhom jiġu indirizzati indipendentement mis-social partners.  Jiġifieri filwaqt li s-social partners għandna neħduhom on board u nappellaw għal iktar sinerġija min-naħa tagħhom, kif semmejt fl-ewwel intervent tiegħi, speċjalment fil-livell ta’ l-MCESD, naħseb li huwa importanti li l-gvern qua jagħmel drive vis-à-vis l-istituzzjonijiet tiegħu.  M’hijiex xi ħaġa li se ssir overnight, imma għallinqas jipprova jimbotta f’din id-direzzjoni, għalkemm nammetti li diffiċli timita mudell Asjatiku b’mentalita` Mediterranja u demokrazija parlamentari.  Nirringrazzjak.

   THE CHAIRMAN:  Il-Ministru Ċensu Galea.

  ONOR. ĊENSU GALEA:  Ma rridx intawwal ħalli tkunu tistgħu tkomplu bil-kumplament tad-diskussjoni.  Naħseb li dan il-ministeru kemm illum kemm fil-passat saħaq diversi drabi fuq il-ħtieġa ta’ bidliet fil-mentalita` dwar il-burokrazija f’pajjiżna.  Jien nispera li iktar tard din is-sena nkunu nistgħu nagħmlu bħalma għamlu xi wħud mill-pajjiżi ta’ l-Unjoni Ewropea, li niffissaw targets f’liema oqsma nistgħu nnaqqsu l-burokrazija, u sitt xhur jew sena wara nkunu nistgħu naraw jekk irnexxilniex nilħqu dawk it-targets.

Naħseb li m’hawn ħadd f’dan il-pajjiż li ma jaqbilx fuq il-kwestjoni tat-tnaqqis tal-burokrazija, forsi ħlief xi wħud li jagħmlu ħilithom biex il-burokrazija mhux biss jabbużaw minnha imma jġebbduha kemm jista’ jkun.  Naħseb li m’hawnx diviżjoni politika dwar dan il-punt.  Nispera li fix-xhur li ġejjin inkunu f’qagħda li dawk il-proċessi burokratiċi li m’għandniex bżonnhom, fejn ħafna drabi l-istess informazzjoni trid tgħaddiha lil xi  erba’ dipartimenti jew awtoritajiet biex imbagħad finalment tingħata permess jew liċenzja, inkunu nistgħu naqtgħuhom darba għal dejjem.

Naturalment trid tiffaċċja wkoll ir-realtajiet, u naħseb li ż-żewġ naħat naqblu mal-kumment li għadda minn taħt l-ilsien is-Sur Micallef, li dan huwa pajjiż demokratiku u ċerti proċessi wżati f’Singapore huma totalment differenti minn tagħna.  Pero` żgur għandna niffissaw it-target biex kemm jista' jkun naqtgħu proċessi li fl-aħħar mill-aħħar huma barra minn lokhom u jfixklu l-investiment u l-attivita` ekonomika f’pajjiżna.

  THE CHAIRMAN:  Grazzi ħafna lill-Ministru Ċensu Galea u lis-Sinjuri Micallef u Zammit Tabona.

Ngħaddu issa għall-preżentazzjoni mill-Onor. Louis Galea.

  ONOR. LOUIS GALEA (Ministru ta’ l-Edukazzjoni, Żgħażagħ u Impjiegi):  Nirringrazzjak, Mr Chairman, u nirringrazzja wkoll lill-membri ta’ dan il-Kumitat.  

L-Aġenda ta’ Lisbona tolqot lil dan il-ministeru tista’ tgħid fl-oqsma tiegħu kollha, jiġifieri kemm f’dik li hija l-edukazzjoni, kemm f’dik li hi l-aġenda tax-xogħol u l-aġenda tar-riċerka u, għalkemm f’miżura ħafna inqas, anke fejn tidħol it-tema taż-żgħażagħ.  Fl-aħħar rapporti li kienet qiegħda toħroġ l-Unjoni Ewropea kienet qiegħda żżid l-enfasi tagħha fuq l-integrazzjoni tal-policies li jolqtu liż-żgħażagħ f’din l-aġenda partikolari.

Naturalment dejjem irridu niftakru f’liema mument ingħaqadna ma’ l-aġenda ta’ Lisbona.  Filwaqt li l-Aġenda ta’ Lisbona issa ilha numru ta’ snin, aħna stajna niffokaw ħafna iktar enerġija fuqha bażikament matul dawn l-aħħar 12-il xahar.  Meta dħalna fl-UE sena ilu sibna diġa` targets stabbiliti f’numru ta’ oqsma li ridna naġġustaw ruħna għalihom u nibdew il-ħidma tagħna ħalli nersqu lejhom, meta ħaddieħor kien beda jirċievi għajnuna finanzjarja biex jersaq lejn dawn it-targets minn ta’ l-inqas ħames snin qabel.

Dan apparti l-fatt li l-Unjoni Ewropea nnifisha, kif tafu daqsi, għandha wkoll id-diffikultajiet tagħha – u hawnhekk qed nitkellem kemm għall-pajjiżi li ilhom membri għal ħafna snin u wisq iktar għall-ġodda - dwar kemm huwa fattibbli li wieħed jasal għal dawn it-targets saż-żmien stabbilit ta’ l-2010.  Minkejja li hawn din il-concern ta’ kemm hu fattibbli li across the board fl-Unjoni Ewropea wieħed jilħaq dawk iċ-ċifri fl-oqsma kollha kemm huma, fid-diskussjonijiet li jsiru fid-diversi kunsilli ta’ ministri, dejjem kien hemm id-deċiżjoni meħuda li xorta għandna nibqgħu nimmiraw għal dawk it-targets.  Anke jekk il-forecast li għandna bħalissa, b’riżultat tat-tkabbir ekonomiku u b’riżultat ta’ diversi fatturi oħrajn, f’dan il-mument jistgħu qegħdin jindikaw li hemm ċerti ċirkostanzi li jistgħu jirrendu diffiċli li wieħed jasal għal dawk it-targets bħala targets li qiegħed jilħaqhom kull membru ta’ l-Unjoni Ewropea.  Naturalment hemm numru ta’ targets fejn diversi membri laħquhom u anke ssuperawhom.

Għal dak li jirrigwarda l-qasam tax-xogħol, qegħdin nimmiraw għal target li sa l-2010 jkun hawn 70% mill-popolazzjoni li  effettivament ikunu qegħdin jaħdmu.  Aħna għadna ma wasalniex biex ngħidu li qegħdin viċin, anzi nafu li qegħdin 'il bogħod.  Pero` meta qed ngħidu li qegħdin ‘il bogħod, irridu nanalizzaw l-affarijiet.   Irridu ngħidu li, per eżempju fejn jidħlu l-irġiel, it-target ta’ 70% mhux talli lħaqnieh, talli qbiżnieh sostanzjalment, mentri fit-target għal dik li hija parteċipazzjoni tan-nisa, għadna baxxi.  

Issa meta tieħu din l-overall target, li jeħtieġ li 70% tal-popolazzjoni jkunu attivi fl-ekonomija biex l-Unjoni Ewropea tkun ekonomikament b’saħħitha, l-uniku mod kif aħna hawn Malta nistgħu nilħqu dik it-target huwa bi splużjoni ta’ female participation fis-suq tax-xogħol. Bażikament, bħala rġiel, jekk ikollna xi 4,000 oħra jew ftit iktar qegħdin jaħdmu, m’hemmx iktar riżorsa umana maskili minn fejn  tista’ żżid din il-parteċipazzjoni.  Jiġifieri għal pajjiżna l-isfida fuq it-target tal-Lisbon Agenda għar-rigward tal-parteċipazzjoni fl-attivita` ekonomika hija doppja għaliex għal dik li hija riżorsa umana maskili jrid isir sforz kbir fuq l-underemployment speċjalment fis-settur pubbliku lejn re-deployment f’attivitajiet produttivi.  
Imbagħad it-tieni sfida hija li jrid ikollok tkabbir ekonomiku u dimensjoni soċjali ta’ kondizzjonijiet tax-xogħol u ta’ servizzi soċjali tali li l-mara tkun tista’ twettaq l-aspirazzjoni tagħha li tieħu sehem fl-attivita` ekonomika u twettaq l-aspirazzjonijiet tal-karriera tagħha f’qafas soċjali fejn l-ugwaljanza mar-raġel tfisser li r-responsabbilta` tat-trobbija ta’ l-ulied tintrefa’ tassew indaqs kemm mill-missier kif ukoll mill-omm.  Irid ikun hawn nisġa ta’ servizzi bl-iskop li jkun hemm l-appoġġ meħtieġ għall-ġenituri in ġenerali imma wisq iktar imbagħad, f’dawk il-każijiet fejn l-omm tkun, għal raġunijiet diversi, qiegħda terfa’ l-piż tat-trobbija ta’ l-ulied waħedha.  Din il-kumbinazzjoni ta’ fatturi jridu jwasslu biex il-mara tkun tista’ tassew tieħu sehem u tkabbar hi ukoll l-attivita` ekonomika.

F’dan ir-rigward naturalment għandna time lag, imma resqin.  Jekk tara d-diversi ċifri ssib li qiegħed jiżdied in-numru ta’ nisa li qegħdin jidħlu fl-attivita` ekonomika.  Pero` rridu nifhmu x’se jkun l-impatt ekonomiku u soċjali enormi, fil-fehma tiegħi, meta fis-suq tax-xogħol jippenetra l-fattur li 57% minn fost l-istudenti ta’ l-universita` huma nisa, li n-numru ta’ nisa fl-MCAST bil-mod il-mod qiegħed jiżdied, u meta wieħed iqis l-impatt ta’ sistemi edukattivi, ta’ kurrikulu nazzjonali li qiegħed jimbotta lil din it-tema ta’ ugwaljanza bejn is-sessi, li qiegħed jimbotta lin-nisa b’ċerta insistenza biex anke huma jakkwistaw il-milja tal-ħiliet u tal-kompetenzi meħtieġa fid-dinja tal-lum.  Dan diġa` bdejna narawh, imma se jibda jaċċentwa iktar ruħu minn hawn u ftit tas-snin oħra.  Allura meta ngħidu li r-rata ta’ parteċipazzjoni tan-nisa f’Malta għadha 'l isfel mill-medja Ewropea u minn dak li qiegħda tissettja l-Aġenda ta’ Lisbona, irridu nifhmu ftit f’liema kontest soċjali, kulturali u ekonomiku qegħdin fih.

Barra minn hekk, is-soċjeta` Maltija trid tiffaċċja r-realta` li, irridu u ma rridux, din m’hijiex kwestjoni ta’ għażla.  Meta fis-sistema edukattiva hemm indikazzjonijiet qawwija ta’ riżultati tajbin mill-istudenti nisa, f’ċertu sens tajbin iktar minn tas-subien, dan bilfors se jirrifletti ruħu eventwalment fl-ekonomija.  Allura m’hijiex għażla, għax jekk aħna qegħdin nedukaw lit-tfal kollha, inkluż lit-tfajliet, u t-tfajliet qegħdin javvanzaw fl-iskola, ladarba dawn waslu sal-livelli post-sekondarji, vokazzjonali, terzjarji, kollha se jfittxu li jirrealizzaw il-ħiliet, it-talenti u l-professjonijiet tagħhom.  U għalhekk kollha se jinsistu, jien ngħid ġustament u bi dritt, li huma lesti li jidħlu għar-responsabbiltajiet familjari tagħhom, imma in combination mar-realizzazzjoni ta’ l-aspirazzjonijiet tagħhom.

Allura filwaqt li jien inħoss li m’hijiex għażla tagħna li se tiżdied ir-rata tal-parteċipazzjoni tan-nisa, imma huwa l-fenomenu soċjo-ekonomiku li gvernijiet diversi imbuttaw matul is-snin, issa rridu wkoll niffaċċjaw l-isfida ta’ x’se jġib miegħu dan l-iżvilupp.  Dan l-iżvilupp se jġib miegħu mhux biss pressjonijiet ta’ natura soċjali fis-sens wiesgħa tagħha kif diġa` qegħdin inħossu li s-soċjeta’ trid tipprepara ruħha għalihom u tilqa’ għalihom, imma anke pressjonijiet fuq l-ekonomija innifisha, li fl-istess ħin li qiegħda toħloq l-impjiegi biex tkun tista’ tassorbi l-forza ta' ħaddiema femminili, trid ukoll toħloq il-finanzi biex jiġu appoġġjati l-skemi meħtieġa biex jipprovdu dan l-appoġġ.  

Naturalment il-gvern miexi bil-politika li l-ewwelnett jsaħħaħ l-infrastruttura edukattiva tiegħu ħalli l-parti l-kbira tal-Maltin u l-Għawdxin - mhix kwestjoni ta’ nisa u rġiel – ikollhom il-kapaċitajiet meħtieġa biex jisfruttaw l-opportunitajiet ta’ l-attivita` ekonomika li tinħoloq.  B’riferenza partikolari għan-nisa, qegħdin indaħħlu strumenti fiskali biex inkomplu ninċentivaw.  Per eżempju, introduċejna l-miżura li meta mara tidħol għal xogħol part-time, id-dħul minn dak ix-xogħol jiġi intaxxat bir-rata privileġġjata ta’ 15%, anke jekk għandha r-raġel tagħha li qiegħed jaħdem full-time u qiegħed jaħdem ukoll part-time u d-dħul tax-xogħol tiegħu mill-part-time hu ntaxxat bir-rata privileġġjata ta’ 15%.  Dan ir-regolament beda japplika mill-1 ta’ Jannar ta’ din is-sena, kif bdiet tapplika mill-1 ta’ Jannar ta’ din is-sena l-miżura li jekk mara tirritorna lura għax-xogħol wara perjodu ta’ erba’ snin li tkun qiegħda twettaq doveri fil-familja, fl-ewwel sena tax-xogħol tagħha jkollha privileġġi fil-mod kif jiġi ntaxxat id-dħul tagħha.

Qegħdin naħdmu biex nipprovdu dak li kont qiegħed nirriferi għalih jien, il-qafas ta’ servizzi ta’ ħarsien u kura tat-tfal kif ukoll ta’ ċerti appoġġi soċjali li se jkunu meħtieġa.  F’dan l-istadju, f’Malta diġa` għandna madwar 40 ċentru ta’ ħarsien tat-tfal żgħar.  Ħdimna mal-Ministru tal-Familja u s-Solidarjeta` Soċjali, Dolores Cristina, fuq ir-regolamenti li għandhom jiġu ppubblikati dalwaqt dwar l-istandards li jrid ikollhom dawn iċ-ċentri.  Għandna wkoll skema għall-employers biex ninċentivaw il-ħolqien ta’ dawn iċ-ċentri għall-ħarsien tat-tfal żgħar fuq il-postijiet tax-xogħol.  Hemm skema, b’fondi tal-gvern Malti u ta’ l-Unjoni Ewropea taħt il-fond soċjali Ewropew, li biha l-employers jingħataw għotjiet biex jagħmlu refurbishing tal-postijiet fejn se jagħmlu dawn iċ-ċentri u jieħdu sussidju għal sena fuq il-paga taċ-child carers li huma jingaġġaw.

Naturalment kulmin se jibgħat lit-tfal tiegħu f’dawn iċ-child minding centres irid jipparteċipa fl-ispiża għax wieħed irid jikkonsidra l-ispejjeż involuti.  Sal-lum il-gvern m’għandux politika li jissussidja lil dawn iċ-ċentri.  Qiegħed jagħti l-għajnuna biex dawn jitwaqqfu u jistenna li jkunu l-employers li jissieħbu f’dan il-moviment ġdid soċjo-ekonomiku, li huma jibdew jipprovdu wkoll ċentri fuq il-postijiet tax-xogħol fejn il-ħaddiema jkunu jistgħu jżommu lil uliedhom żgħar.  Evidentement, irid ikun hemm l-appoġġ ta’ min iħaddem biex iċ-ċentru kollu jinżamm.  Dan huwa suġġett li rridu nkomplu niżviluppaw.

Ngħaddi għall-kwestjoni ta’ ħaddiema li qegħdin jgħaddu minn proċess ta’ ristrutturar għaliex il-post fejn jaħdmu huma jista’ jkun qed inaqqas il-ħaddiema jew anke jagħlaq minħabba li l-attivita` ekonomika li jkun qiegħed jagħmel ma tibqax iktar kompetittiva, plus li jkollok ukoll nies li qegħdin jiġu fuq is-suq tax-xogħol u ma jkunux qegħdin isibu mill-ewwel l-opportunitajiet tax-xogħol li għandhom bżonn.  Barra minn hekk, għandna nies li qegħdin ifittxu x-xogħol u din hija sitwazzjoni li tikkonċerna ħafna lill-gvern.  Għal dan l-iskop għandna sistemi kemm ta’ appoġġ finanzjarju kif ukoll ta’ taħriġ biex inkunu nistgħu ngħinu lil diversi gruppi li qegħdin ifittxu x-xogħol biex kemm jista’ jkun malajr, kif tippermetti l-ekonomija, ikunu jistgħu jsibuh.

Fl-opinjoni tiegħi, il-Korporazzjoni għax-Xogħol u Taħriġ qiegħda twettaq xogħol ta’ siwi kbir f’dan ir-rigward għax naħseb li qatt daqs dawn iż-żmenijiet kulmin jiġi bżonn li jirreġistra għax-xogħol ma jsib sensiela ta’ servizzi tajbin kif qed isib issa.  Mill-mument li wieħed imur jirreġistra qiegħed isib uffiċjali li qegħdin jagħtu pariri għall-karriera, pariri dwar ix-xogħol, counselling, guidance u mill-ewwel jibdew jiġu channelled għal taħriġ, l-ewwel fil-litteriżmu imbagħad anke fit-taħriġ ta’ xogħol.  Fil-fatt jeżistu skemi differenti.  Skema partikolari hija għal dawk li għandhom iktar minn 40 sena fejn f’ċertu sens insibu l-ikbar diffikulta`.  
Dawn il-gruppi ta’ nies ta’ ‘l fuq minn 40 sena għandhom għajnuna massiva li tgħin lill-employers u lill-individwi biex dawk li għandhom 40 sena - u uħud minnhom ikunu long-term unemployed - jerġgħu jibdew jambjentaw ruħhom fil-qasam tax-xogħol u biex l-employers jingħataw sussidju sostanzjali, sal-paga minima nazzjonali, biex jimpjegaw lil dawn in-nies, jagħtuhom din l-esperjenza u anke jkunu jistgħu jieħdu taħriġ. Għaldaqstant, minbarra dak kollu li kontu qegħdin tiddiskutu mal-Ministru Ċensu Galea u man-nies tal-Malta Enterprise, fil-kamp tax-xogħol hemm dawn il-miżuri li qegħdin jittieħdu mill-ETC u miżuri oħrajn ta’ natura fiskali u ta’ natura soċjali, bl-iskop li nkunu nistgħu nersqu kemm nistgħu lejn it-targets li għandna quddiemna.

Fil-qasam ta’ l-edukazzjoni għaddejja wkoll ħidma li fil-fehma tiegħi hija ta’ siwi kbir biex inkunu nistgħu nagħtu lill-poplu tagħna l-aħjar u l-aqwa opportunitajiet possibbli ta’ edukazzjoni u taħriġ ta’ kwalita`.  Naturalment fil-kors ta’ din il-ħidma nkunu qegħdin nersqu lejn il-miri ta’ Lisbona.  Aħna ma rridux nilħqu l-miri ta’ Lisbona sempliċiment biex inkunu lħaqnihom.  F’ċertu sens ilna naħdmu għal ħafna żmien fuq il-miri ta’ Lisbona, għax li aħna nkabbru l-attivita` ekonomika, li nżidu l-parteċipazzjoni tal-popolazzjoni tagħna fid-dinja tax-xogħol, li nżidu r-rata tan-nisa li qegħdin jaħdmu, li nżidu n-numru ta’ dawk li jkomplu l-edukazzjoni post-sekondarja u terzjarja, li jkollna iktar adulti qegħdin ikomplu fi programmi ta’ tagħlim, li nħaddmu l-konċett tal-lifelong learning, dawn huma affarijiet li issa saru parti mill-aġenda kollha kemm hi tal-pajjiż.  

Iżda fl-edukazzjoni, b’mod partikolari, jien inħoss li x-xogħol li qiegħed isir kemm fil-livell ta’ l-edukazzjoni obbligatorja kif ukoll fil-livell ta’ l-edukazzjoni post-sekondarja u ogħla, hemm miżuri li qegħdin jagħtu riżultati.  Per eżempju, il-popolazzjoni studenteska fil-livell post-sekondarju u ogħla, jiġifieri minn 17-il sena 'il fuq,  minn 10,600 fl-1994 telgħet għal 19,000.  F’temp ta’ 10 snin prattikament irdoppjaw. Jekk nieħdu l-persentaġġ ta’ nisa fl-Universita` nsibu li fl-1984 dan kien 42%, fl-1994 kien 48% u issa qiegħed 57%.  Jekk nieħdu l-persentaġġ ta' studenti li fl-eta` ta’ 17-il sena jkunu għadhom qegħdin jagħmlu xi kors, insibu li fl-1999 il-persentaġġ kien ta’ 43%, meta fetaħ l-MCAST fl-2002 kien ta' 45% u fl-2004 tela’ għal 66%.  Bl-invers, fl-1999 57% ta’ dawk li kellhom 17-il sena kienu jieqfu mill-iskola u fl-2002 kienu 55% li waqfu, u fl-2004 in-numru ta’ żgħażagħ li waqfu mill-iskola ta’ 17-il sena niżel għal 34%.

Meta naraw kemm mill-popolazzjoni taż-żgħażagħ ta’ 19-il sena jkomplu l-edukazzjoni ogħla nsibu li fl-1999 kellna rata ta’ 31%, meta fetaħ l-MCAST telgħet għal 33% u f’dawn l-aħħar tliet snin, fl-2004 telgħet għal 44% (Interruzzjonijiet)  Ix-share maġġoritarju mar fl-MCAST, pero’ kien hemm ukoll żieda ta’ dawk li jmorru l-Universita`.  (Interruzzjonijiet)  Jien qed nieħu l-eta` għax il-miri ta’ Lisbona jitkellmu wkoll bl-etajiet.  Filwaqt li skond il-liġijiet tagħna aħna nikkonsidraw student bħala school leaver jekk jitlaq mill-iskola qabel jagħlaq is-16-il sena, id-definizzjoni li qiegħda tingħata fl-Aġenda ta’ Lisbona hija li jikkonsidraw early school leaver lil xi ħadd li waqaf qabel it-18-il sena.  Jiġifieri bil-mod il-mod aħna qegħdin noqorbu għax diġa` qegħdin 66%.  Jien ngħid li minn hawn u ftit taż-żmien ieħor, għalkemm l-edukazzjoni “obbligatorja” hija sa 16-il sena, awtomatikament kważi kulħadd se jkompli sa 18-il sena.

Il-figura ta' studenti li jkunu għadhom l-iskola tonqos meta naqbżu d-19-il sena.  Qiegħda tiżdied, u iktar ma jissoda l-MCAST - għax l-MCAST ngħoddu bħala a baby institution, bil-Malti ngħidu li għadu ħalib ommu fi snienu - u jilħaq parita` fl-istima ma’ l-universita`, iktar se jkollna żgħażagħ li jieħdu dawn il-korsijiet.  Ma rridux ninsew li filwaqt li l-korsijiet fl-Universita` huma f’ċertu sens bis-snin, l-ewwel sena, it-tieni sena, imbagħad diploma, degree, MA, dottorat, fl-MCAST is-sistema vokazzjonali hija bil-livelli.  Għandek l-ewwel livell, it-tieni livell, it-tielet livell, ir-raba’ livell, il-ħames livell, u kull livell mhux bilfors ifisser sena.  Livell jista’ jfisser sentejn.  Ir-raba’ livell, li l-MCAST beda jagħtih għall-ewwel darba f’Malta mis-sena li għaddiet, li huwa dak li jissejjaħ il-higher national diploma, huwa dak il-livell fejn nibdew niġu f’parita’ ma’ ċerti livelli fl-universita`.  Il-livell ħamsa huwa pari mad-degree ta’ l-universita`.  

Illum l-MCAST wasal fi stat li tlieta mid-disa’ istituti tiegħu  laħqu l-higher national diploma level.  Hemm istituti li jridu jaħdmu iktar biex jaslu sa dak il-livell u jrid isir xogħol bażiku iktar b’saħħtu.  Naturalment biex tmur għall-higher national diploma  għandek external assessment, fejn jiġu nies minn barra minn Malta jeżaminaw il-kurrikulu, is-sillabi, is-sistemi ta’ assessments li tkun qiegħed tagħmel, il-kwalifiki ta’ min qiegħed jgħallem u mbagħad  tkun tista’ tidħol għal dak il-livell.  Jekk ikollna din il-bażi b’saħħitha, nibdew bil-mod il-mod nersqu biex anke l-MCAST jibda jagħti d-degrees ukoll.  (Interruzzjonijiet)  Għax il-vokazzjoni ta’ isituzzjoni bħalma hi l-universita` hija vokazzjoni b’enfasi akkademika qawwija, mentri jekk trid insejħulha universita` li tissejjaħ MCAST, in-natura tagħha hija li jkollha enfasi qawwi fuq dak li huwa prattiku u fuq dak li huwa vokazzjonali.  

L-ideal huwa li jibda jkollna - u 'l hemm qiegħed immexxi l-istituzzjonijiet - crossover reċiproku f’diversi livelli.  Jien nipprevedi li fis-snin li ġejjin nibdew naraw, per eżempju, studenti ta’ l-inġinerija imorru jagħmlu credits ta’ prattika fl-MCAST, u studenti li qegħdin jagħmlu l-higher national diploma fl-electrical, mechanical engineering, ICT jew suġġetti oħrajn ikunu jistgħu jagħmlu credits ta’ natura akkademika jew ta’ ċerta riċerka fl-Universita`.  Jekk nieħdu kemm miż-żgħażagħ li għalqu 22 sena f’Malta għamlu xi kors fl-universita` nsibu li diġa` għandna 26%.  M'iniex qiegħed ngħid MCAST imma kors universitarju.  Il-miri ta’ Lisbona f’dan ir-rigward iriduna naslu sa 85%.  Issa jien qiegħed niċċita biss il-figura ta’ dawk li jkunu għamlu kors fl-universita`.  Il-persentaġġ ta' dawk li jkunu għamlu korsijiet fl-MCAST illum diġa` qiegħed kważi 48%.  Imma minn dawn is-47.5% li għandhom 22 sena u għandhom dik li tissejjaħ l-upper secondary qualification, 26% għamlu kors anke ta’ livell universitarju.

Huwa interessanti wkoll li ninnotaw li fis-sena akkademika 2003/2004 fl-Universita` għola l-perċentwal ta’ studenti fil-fakultajiet ta’ l-inġinerija, tal-farmaċija, tal-mediċina, tax-xjenza, tal-health sciences u ta’ l-IHC.  Naturalment jekk neħduhom kollha flimkien insibu li qegħdin jogħlew sostanzjalment, imma rrid niġbed l-attenzjoni li hemm numru kbir ta’ studenti li jkunu qegħdin jagħmlu sciences għall-korsijiet ta’ nursing, ta’ lab technicians, ta’ radiographers, u dawn it-tipi ta’ korsijiet.

Meta nieħdu l-perċentwal ta’ gradwati li għandhom degree fil-matematika, xjenza jew teknoloġija naraw li l-perċentwal bħalissa huwa ta’ xi 7%.  Naturalment jeħtieġ li jiżdied.  Jekk nieħdu l-perċentwal ta' l-istudenti li qegħdin jieħdu matematika, xjenza u suġġetti ta’ teknoloġija fil-Junior College insibu li huwa ta' 30%, u dan bejn wieħed u ieħor jirrifletti ruħu fuq is-sixth forms l-oħrajn.  Naturalment irridu naħdmu ħafna.  (Interruzzjonijiet) Ma naħsibx li kien hemm lanqas fil-passat, għax l-iskema ta’ l-istudent/ħaddiem ma kellhiex dan bħala skop.  (Interruzzjonijiet)  Imma  n-numerus clausus kien applikat fil-fakultajiet kollha, inkluż, żbaljatament, fil-fakultajiet tax-xjenza. 

  ONOR. JOSE’ HERRERA:  Ħalli nagħtik eżempju prattiku.  Per eżempju, biex studenti jagħżlu korsijiet bħal B.Com. jew il-kors tal-liġi il-kwalifiki rikjesti huma kważi tad-daħk għax tista' tidħol kważi mingħajr kwalifiki ta' xejn, mentri biex  tagħżel suġġetti bħal mediċina, dentistrija, farmaċija, arkitettura u inġinerija, il-kwalifiki rikjesti huma għoljin ħafna, 3 Bs jew 4 Bs.  Mentri biex tidħol għal avukat bażikament anke jekk ma jkollokx "A" levels tidħol għax jekk ikollok over 23 years tista’ tidħol bħala mature student.  Mentri f’areas oħrajn bħal arkitettura, xjenza eċċetra, il-grades rikjesti huma għoljin ħafna.  Fl-opinjoni tiegħi, jien naħseb li ladarba hemm bżonn ta’ diversifikazzjoni, f’ċerti areas fejn inti għandek wisq trid tgħolli l-grades biex ikollok streamlining, għax inkella se tispiċċa li kulħadd jidħol għall-korsijiet li huwa faċli biex tidħol fihom.  Tant hu faċli li kulħadd jagħżel lilhom mhux għax ikollu dik il-vokazzjoni, imma għax ikunu l-iktar korsijiet faċli biex tidħol għalihom.  Allura jien nemmen li trid tagħmel ftit ekwiparazzjoni.

  THE CHAIRMAN:  L-Onor. Asciak xtaq jagħmel punt dwar l-istess suġġett, ħalli mbagħad il-ministru jkun jista’ jwieġeb lit-tnejn.

  ONOR. MICHAEL ASCIAK:  Jien ma naqbel xejn ma’ dan.  Naħseb li fl-aħħar mill-aħħar, għandna nħallu lill-istudent jiddeċiedi hu fejn iħoss li għandu jmur.  Fl-aħħar mill-aħħar l-edukazzjoni se sservi biex dak li jkun ikollu possibbilta` akbar li jsib impjieg.   Naħseb li aħjar ikollok student edukat milli bniedem mhux edukat meta tiġi għad-dinja tax-xogħol.  Forsi l-Onor. Herrera qed jalludi għall-fatt li qabel jibdew l-universita` l-istudenti nfushom mhux qed jagħmlu biżżejjed enquiries fuq il-potenzjal ta’ xogħol li jista’ jkollhom meta jiggradwaw.  Forsi hemmhekk nistgħu nipprovdu iktar servizzi.  

Fl-aħħar mill-aħħar kull bniedem għandu jimraħ fejn iħoss li għandu jimraħ.  Id-dinja tax-xogħol għandha tagħmel pressjoni fuq l-istudenti dwar liema korsijiet jieħdu.  Ħalli nagħti eżempju, sa tliet snin ilu l-gradwati kollha ta’ l-Institute of Health Care kienu qegħdun jiġu impjegati mill-gvern.  Illum is-sitwazzjoni nbidlet.  Illum il-gvern diġa` għamilha ċara li ma jistax jassorbi lill-gradwati kollha ta’ l-Institute of Health Care, fis-sens li għandu biżżejjed nurses, physiotherapists, radiographers eċċetra.  

Jien naħseb li qabel ma l-istudenti jidħlu għall-korsijiet irridu niftħulhom għajnejhom għall-opportunitajiet ta' xogħol li jeżistu fil-qasam li jkunu se jagħżlu.  M'iniex ngħid li twaqqafhom milli jistudjaw għax jien naħseb li l-opportunita` li tistudja għandha tibqa’ hemm.  Lanqas naqbel li għandna ngħollu l-grades f’ċerti korsijiet ħafna iktar milli huma, kif kien qiegħed jgħid l-Onor. Herrera.  Pero` għandna ngħidu lill-istudent li jekk, per eżempju, se jieħu l-kors ta' physiotherapist m’għandux 100% ċans li se jiġi impjegat bħal qabel.  

Aħna t-tobba mhux bħall-avukati.  L-avukati mhux fortunati daqsna.  Qatt ma kien hemm garanzija li meta jiggradwaw se jiġu impjegati kollha.  Pero` ħadd ma qal lill-istudenti li ma jistgħux isiru avukati għax irridu li jilħqu 20 avukat biss fis-sena.  Qabel, kulmin kien jiggradwa mill-Institute of Health Care kien jiġi impjegat, iżda llum is-sitwazzjoni m'għadhiex l-istess.  Għalhekk naħseb li llum l-individwu għandu jiġi nformat minn qabel dwar x’inhuma ċ-chances ta’ impjieg f’dak is-settur li jagħżel li jistudja dwaru.

  THE CHAIRMAN:  Nirringrazzjak.  Il-Ministru.

  ONOR. LOUIS GALEA:  Jien naħseb li r-rimarka preliminari fuq il-kummenti li saru mill-kollegi tiegħi hija li rridu nevitaw il-ġeneralizzazzjoni.  Jien ma naqbilx li wieħed jgħid li biex tidħol għal ċerti korsijiet fl-universita` tista’ tidħol b’xejn, bla ebda kwalifika għax hemm studenti maturi li jistgħu jiġu aċċettati.  Normalment, fil-ġeneralita` tal-każi, l-istudenti jidħlu abbażi ta’ kwalifiki li huma stabbiliti fis-sistema tal-Matsec fil-livelli avvanzati u intermedji u abbażi tal-kwalifiki meħtieġa għall-kors speċjali li jkun. 

L-Universita`, permezz tas-senat li hu kompletament awtonomu, jistabbilixxi x’inhuma l-kwalifiki meħtieġa għall-kors ta’ l-avukati, għall-kors tal-B.Com, għall-kors tal-mediċina, ta’ l-inġinerija u għall-korsijiet l-oħra.  Meta jistabbilixxi dawn il-kwalifiki, is-senat ikun qiegħed jagħmel dan b’mod u manjiera li jkun qiegħed jiggarantixxi l-bażi tal-kwalita` ta’ l-istandards ta’ dak il-kors partikolari.  Dawn ma jkunux standards li jiġu stabbiliti b’xi mod arbitrarju, imma huma paragunabbli - illum ħafna iktar minn qabel, bilfors hekk iridu jkunu - ma’ standards li qegħdin jiġu segwiti fl-Unjoni Ewropea u anke f’universitajiet oħrajn.  

The proof of the pudding is in the eating.  Infatti kull student li kiseb il-kwalifiki tiegħu mill-universita` ta’ Malta u mar jagħmel post-graduate course fi kwalunkwe universita` barra minn Malta, fl-Ewropa u fl-Amerika b’mod partikolari, mhux biss ġie aċċettat bla ebda diffikulta`, imma jirriżulta li l-Maltin ħafna drabi ddistingwew ruħhom.  Dan huwa ta’ kredtu kbir ħafna għall-Universita` tagħna li għandha din il-bażi tajba.

Naturalment, bħal kull universita` oħra fid-dinja hemm ukoll il-possibilita` li wieħed jidħol għal kors f’dan il-livell fuq il-bażi tal-klawsola ta’ maturita`.  Imma hawn misconception li inti tidħol fl-universita` bla kwalifiki jekk għandek ċerta eta`.  Dan m’huwiex veru.  Inti tista’ tapplika taħt dik il-klawsola biss jekk tkun eċċedejt l-eta’ stabbilita, imma mbagħad trid tissodisfa lill-fakulta` u lid-dipartiment konċernat li inti għandek il-bażi akkademika meħtieġa biex tkun tista’ tkompli b’mod tajjeb il-kors partikolari li tkun qiegħed tapplika għalih.

Ladarba ċċarajt ftit dawn il-punti preliminari, nixtieq ngħid li kemm l-Onor. Herrera u f’sens ieħor anke l-Onor. Asciak, qanqaltu punt kruċjali u ta’ rilevanza kbira.  Ir-rapport Chalmers diġa` jindika li dan il-punt irid jiġi trattat.  Naqbel ħafna ma’ l-Onor. Asciak meta jgħid li l-istudent jiddeċiedi hu.  Kull student għandu d-dritt li jiddeċiedi hu x’kors irid isegwi, abbażi tal-kwalifiki li jkollu, skond il-kwalifiċi meħtieġa għad-dħul f’dak il-kors.  M’hemmx dubju li kulħadd jaqbel li student edukat huwa aħjar minn bniedem li m’huwiex edukat.  Imma filwaqt li jekk xi ħadd irid isegwi linja ta’ studju partikolari għandu jkollu dik l-opportunita` aċċessibbli kompletament, min-naħa l-oħra – u hawn jien niġi biex naqbel ma’ l-Onor. Herrera – il-pajjiż ma jistax jinjora x’inhuma l-bżonnijiet emerġenti fl-ekonomija, u jekk dawn ma jkunux qegħdin jiġu sodisfatti b’mod naturali, jintervjeni biex dawk il-bżonnijiet emerġenti jiġu sodisfatti.

M’hemmx dubju li l-ekonomiji li fihom il-Maltin u l-Għawdxin jistgħu jieħdu sehem bi frott huma dawk l-ekonomiji fejn se jitolbu ħiliet b’saħħithom ta’ matematika, ta’ xjenzi, ta’ teknoloġija, ta’ komunikazzjoni ta’ lingwi u tat-teknoloġija ta’ l-informatika.  Allura jekk aħna rridu li l-poplu tagħna jkollu l-għodda f’idejh biex jaħsad l-opportunitajiet li se jkun hawn fis-suq, bilfors irridu nassiguraw li kemm jista’ jkun ikollna minn dawn in-nies li għandhom dawn il-ħiliet.  

Fil-proposti li qegħdin jitħejjew għar-riforma ta’ dan is-settur ta’ l-edukazzjoni ogħla hemm maħsub li dan il-punt kruċjali jiġi affrontat.  Naturalment m’huwiex il-waqt li nidħlu fid-dettalji f’dan l-istadju, anke għaliex huma dettalji li għadhom qegħdin jiġu diskussi.  F’dawn l-aħħar xhur kellna ħafna diskussjonijiet ma’ l-istudenti ta’ l-universita`, mal-KSU, u issa se nidħlu f’fażi ta’ diskussjonijiet kemm f’livelli ta’ gvern kif ukoll ma’ stakeholders oħrajn biex inkunu nistgħu navvjaw riforma importanti f’dan is-settur.

Jidher ċar li fl-aħħar 20 sena l-Universita` ta’ Malta għamlet qabżiet storiċi.  Pero` l-istrutturi u s-sistemi ta’ finanzjament tagħha jridu jiġu msaħħa u ristrutturati biex ikunu jistgħu jifilħu għall-impatt li jrid ikun daqstant ieħor straordinarju.  Jekk aħna qegħdin ngħidu li rridu naslu għal 85% taż-żgħażagħ ta’ 22 sena li jkunu komplew xi kors post-sekondarju ta’ edukazzjoni ogħla, ifisser li rridu iktar milli nirdoppjaw il-popolazzjoni studenteska tagħna.  Biex nagħmlu dan mhux biss trid tikber l-universita` fiżikament u jrid ikompli jikber l-MCAST fiżikament u r-riżorsi tiegħu, b’investimenti massiċċi li huma meħtieġa, imma jridu jinbidlu wkoll l-istrutturi.  

Issa rridu nidħlu għal realta` li 20 sena ilu ma kellniex.  Illum għandek it-tieni kolonna ta’ edukazzjoni ogħla.  Sa ftit ilu kellna kolonna waħda.  Meta għandek it-tieni kolonna, bilfors irid ikollok kummissjoni nazzjonali ta’ edukazzjoni ogħla li trid tgħin lill-gvern jassigura l-istandards u l-kwalita`, għax meta se nimmassifikaw l-edukazzjoni ogħla, allura trid tinvesti iktar biex tiggarantixxi l-istandards u l-kwalita`.  Dawn huma kruċjali għaliex għalkemm in-numri huma importanti, l-isfida tagħna hija l-kwalita`, u fuq dan qegħdin naħdmu.

  THE CHAIRMAN:  Nirringrazzjak.  L-Onor. Herrera.

  ONOR. JOSE’ HERRERA:  Naturalment jien naqbel ma’ l-Onor. Michael Asciak li aħjar ikollok bniedem edukat milli bniedem mhux edukat, imma jippreokkupani ftit is-ceiling li hemm fil-Lisbon Agenda, fejn qegħdin ngħidu li jrid ikollna 85% tan-nies li jkollhom edukazzjoni terzjarja.  Dan minħabba l-fatt li jobs li tradizzjonalment kienu jiġu okkupati minn nies mingħajr edukazzjoni terzjarja bħal, per eżempju, nies fis-snajja', nies fil-bini, nies fil-catering eċċetra, jekk 20 sena oħra kulħadd se jkollu lawrija mill-universita`, min se jokkupa x-xogħol manwali?  

Fl-ewforija li wieħed jimplimenta dik l-agenda u jkun hemm mixja għall-edukazzjoni terzjarja ġenerali, ma taħsibx li fl-istess nifs qegħdin forsi nittraskuraw edukazzjoni teknika fuq livell forsi anqas għoli pero’ li huma wkoll importanti?  Ma jistax ikollok kulħadd professur, kulħadd tabib, kulħadd avukat jew  kulħadd inġinier.  Irid ikollok ukoll nies li jieħdu ċerti impjiegi.  X’se jiġri f’tali eventwalita`?  Dik hija d-domanda tiegħi.

  ONOR. LOUIS GALEA:  Id-domanda tikkonferma t-triq twila li għad fadlilna nimxu biex inġibu parita` fl-istima bejn ix-xogħol ta’ l-id imħarreġ u x-xogħol tal-moħħ.  Il-mistoqsija kif ġiet impoġġija għadha tifred lil dawn iż-żewġ kategoriji.  Kieku kellna nibqgħu nitkellmu b’din il-manjiera ... (Interruzzjonijiet)  Ħalli nispjega ftit lili nnifsi.  Dan l-iżball kbir li sar, mhux f’Malta biss imma f’ħafna pajjiżi, li għamlu distinzjoni bejn il-ħiliet ta’ natura teknika u l-ħiliet ta’ natura akkademika.  Fil-mistoqsija tiegħek inti għidt li tħossok ippreokkupat jekk iċ-ċifra ta' 85% tfisser li jkollna 85% taż-żgħażagħ ta’ 22 sena li għandhom lawrija.  L-ewwelnett x’nifhmu b’lawrija?  Lawrja hija l-kelma wżata ... (Interruzzjonijiet)

  ONOR. JOSE’ HERRERA:  Jien ippreokkupat li jkollok kważi kulħadd b’lawrja universitarja bil-korsijiet li hemm u mbagħad min se jassumi x-xogħol l-ieħor?  Dak li staqsejt jien.

  ONOR. LOUIS GALEA:  Ħalli nieħdu l-qasam tat-turiżmu.  Illum l-Istitut ta’ l-Istudji Turistiċi diġa` beda bis-sistema li jekk trid issir waiter, jekk trid issir chef, jekk trid ikollok ċerti ħiliet li għandhom x’jaqsmu ma’ l-industrija tat-turiżmu, trid tgħaddi minn taħriġ f'dan l-istitut.  Għall-finijiet ta’ dik iċ-ċifra ta’ 85% taż-żgħażagħ ta’ 22 sena, kulmin jgħaddi mill-Istitut ta’ l-Istudji Turistiċi huwa inkluż bħala żagħżugħ u żagħżugħa li komplew il-formazzjoni tagħhom lil hinn mill-iskola sekondarja, marru fil-post-sekondarju u anke akkwistaw ċertifikati u diplomi.

  THE CHAIRMAN:  Jekk qed nifhem tajjeb il-85% jinkludu mhux biss dawk li marru jew imorru l-universita` imma kull taħriġ ieħor akkademiku post-sekondarju.  Jiġifieri mhux neċessarjament ikunu 85% universitarji.

  ONOR. LOUIS GALEA:  Pero` rrid immur oltre minn dan l-argument.  Aħna qed nitilqu minn dinja ekonomika li għadha qiegħda tiżviluppa u dħalna fid-dinja żviluppata.  Iktar ma jgħaddi ż-żmien id-dinja żviluppata – m’hu qed ngħid assolutament xejn ġdid u ma naħsibx li qiegħed ngħid xi ħaġa li ma tapplikax għal Malta – iktar se jkollha ekonomija ta’ l-għerf, ekonomija ta’ l-intelliġenza, in-knowledge economy.  Fin-knowledge economy, anke fi kwalita` ta’ xogħol li sal-lum konna nqisuh bħala xogħol li wieħed m’għandux bżonn lawrija għalih, se jibda jintalab iktar taħriġ b’saħħtu professjonali biex tasal għall-kompetenzi tiegħu.

Jekk, per eżempju, nieħdu t-tarzna, sa ftit taż-żmien ilu ma kontx tgħid li kulmin hu electrician fit-tarzna jaqa’ f’din il-kategorija ta’ persuni li għandhom formazzjoni post-sekondarja, ta’ edukazzjoni ogħla, imma min għamel l-apprendistat tat-tarzna jitqies daqs l-inġiniera li joħorġu mill-univerista` llum.  U hekk se jibqa’ jkun.  Jiġifieri meta l-MCAST qegħdin iwasslu liż-żgħażagħ sal-livell 3 fl-inġinerija elettronika, mekkanika, elettrika, ICT, business and commerce, art and design, agribusiness u dawn it-tip ta’ korsijiet, dawk huma studenti li jitqiesu li għandhom livell post-sekondarju.  Per eżempju, jekk wieħed iġib level 3 fl-agricommerce – forsi dan isem naqra eżoteriku - se jkun qiegħed jaħdem f’kamp ta’ agrikoltura, ta’ serer jew ta’ sajd.  Il-bdiewa li qed ikollna llum, kieku kellna nagħtuhom ċertifikat ta’ dak li jissejjaħ il-prior learning tagħhom, jiġifieri nassessjaw x’kapaċi jagħmlu fil-kors tal-ħidma tagħhom, anke jekk ma jafux jaqraw, jien ċert li ħafna minnhom ikunu kapaċi jieħdu ċ-ċertifikat tat-tielet livell f’dan is-suġġett. 

  ONOR. JOSE’ HERRERA:  Naqbel perfettament ma’ din il-linja ta’ ħsieb tiegħek, pero` tradizzjonalment, l-edukazzjoni terzjarja żviluppat matul milja ta’ snin. Ir-Rumani kellhom l-universitajiet tagħhom u l-Griegi qabilhom.  Tradizzjonalment dan l-għerf li qiegħed tgħid int ma jissejjaħx kwalifika universitarja.  Ma jfissirx li bidwi huwa inqas intelliġenti jew inqas produttiv minn bniedem li għandu lawrija f’suġġett tradizzjonali mill-universita`, pero`, bir-rispett kollu, jien inħossha redikola li xi ħadd li għandu esperjenza f’ċertu suġġett tiddefinixxih bħala bniedem lawrijat, għax ma tmurx mat-tradizzjoni.  

Issa jekk it-terminoloġiji se nbiddluhom minn dawk li kienu tradizzjonalment, allura se nbiddlu kollox.  Pero` l-punt tiegħi hu dan:  Ma nistax nikkonċepixxi l-fatt li bniedem jagħmel  snin twal ta’ studju biex imbagħad imur jaħdem ta’ machine operator jew waiter.  Tista’ ssejjaħlu bniedem kwalifikat bl-edukazzjoni terzjarja?  Tista’ tgħidlu bniedem intelliġenti jew bniedem aktar intelliġenti minn ħaddieħor, pero` naħseb li d-definizzjoni hija żbaljata.

  ONOR. LOUIS GALEA:  Imma bid-definizzjoni tiegħek, Michelangelo ma kienx ikun jista’ jiġi meqjus bħala persuna li għandu ... (Interruzzjonijiet)  Imma żgur li huwa artist professjonist. (Interruzzjonijiet)  Fl-opinjoni tiegħi, l-Onor. Herrera qiegħed jagħmel żball u nispera li jkollna ċ-ċans li niddiskutuh …  (Interruzzjonijiet)  Le, jien qiegħed inkun realistiku, imma dik il-pożizzjoni li qiegħed issejħilha pożizzjoni realistika, għandha fiha ż-żerriegħa ta’ żball fundamentali li segwejna f’ċerti żminijiet fil-pajjiż li jibqa’ jixref, u mbagħad jekk tapplikah tasal għal ċerti konklużjonijiet loġiċi li jkollhom impatt negattiv fuq il-pajjiż.  Aħna fejn tlaqna?  Apparti l-Lisbon Agenda, l-Ewropa telqet ukoll fuq il-proċess ta’ Bologna, proċess li kien qiegħed iġib flimkien lill-universitajiet, b’distinzjoni minn kwalunkwe istituzzjoni edukattiva oħra.  Kemm dam il-proċess ta’ Bologna waħedhom?  Tliet snin.  Wara tliet snin irrealizzaw li dan ma jistgħux jagħmluh.

F’Copenhagen beda l-proċess fuq il-vocational education and training għax issa bil-mod il-mod kulħadd ġej fuq mejda waħda biex jgħid li biex ikollok credit system tajba, ma tistax tibqa’ tifred l-id mill-moħħ.  Min għandu l-credits li jġibu l-idejn għandhom ikunu exchangeable fuq il-mejda fejn jissarrfu l-credits li jiġu mill-moħħ.  Qiegħed niddeskriviha b’mod sempliċi.  Dan għandu jsir mhux għaliex mhux se jkun hemm dawk il-korsijiet li jsiru tista’ tgħid biss f’universita`, imma għaliex qed tiżdied iktar l-istima għal korsijiet li qabel ma konniex nekwiparawhom ma’ universita`.  L-istima għalihom qiegħda tiżdied.  Qabel kellna stima għall-korsijiet ta’ avukat, eċċetra.  L-istima għal dawn il-korsijiet tielgħa pero’ fil-moħħ soċjali għadha ma waslitx fl-istess livell, fis-sens li avukat u electronic technician jew electronic engineer ta’ l-MCAST xorta għadhom iħarsu lejhom b'mod differenti, imma resqin biex ikun hawn din il-parita` fl-istima.  Jien naħseb li dik hija waħda mill-miri li rridu nibqgħu ninsistu għaliha fis-sistema edukattiva.

  ONOR. MARIO DE MARCO:  Naħseb li minn dawn id-diskussjonijiet li saru bejn il-bieraħ u llum – il-bieraħ kellna diskussjonijiet mal-partners soċjali - ħareġ kemm huwa importanti li jkun hemm sens ta’ direzzjoni fl-edukazzjoni u kemm huwa importanti li l-ekonomija u l-industrija jimxu id f’id ma’ l-edukazzjoni u viċiversa.  Ħadd ma jista’ jipprevedi kif se tinbidel id-dinja industrijali.  Għaxar snin ilu mhux kulħadd kien jipprevedi l-bidla ekonomika li kienet se sseħħ fiċ-Ċina jew fl-Indja, jew li l-pajjiżi Ewropej tal-Lvant se jsiru membri ta’ l-Unjoni Ewropea. Allura xi drabi huwa diffiċli biex tipprevedi kif se tiżvolġi l-ekonomija ġewwa pajjiżek.  Pero` żgur li huwa importanti li nipprovaw nagħtu sens ta’ direzzjoni u nipprovaw nagħtu sens ta’ ippjanar fejn irridu li jasal pajjiżna.

Per eżempju, bħalissa qegħdin naraw investiment barrani tal-farmaċewtika ġewwa pajjiżna, ħaġa li ovvjament kulħadd jilqa’, pero` qegħdin naraw li hemm ukoll nuqqas ta’ nies imħarrġa f’dak il-qasam partikolari tal-farmaċewtika li għandhom bżonn dawn it-tip ta’ kumpanniji.  Huwa importanti li minn eta` żgħira inħejju liż-żgħażagħ tagħna għal various openings.  

Ħaġa oħra li tkellimna dwarha hija l-ispirtu imprenditorjali.  Dan narawh nieqes miż-żgħażagħ li telgħin u mill-klassi imprenditorjali li jidħlu fis-suq tax-xogħol.   Għadna wisq fil-klassi tradizzjonali li aħna traders jew aħna żviluppaturi ta’ art u l-ispirtu imprenditorjali ma tantx qiegħed joħroġ.  Trid titfa’ ż-żerriegħa tiegħu fiż-żgħażagħ tagħna minn meta jkunu għadhom ta’ eta` żgħira.  M’aħniex qegħdin noħolqu kultura ta’ nies li jridu jkunu innovattivi bl-ideat tagħhom u jinvestu dawk l-ideat, li uħud jirnexxu u oħrajn ifallu, pero` dik il-waħda li tirnexxi verament tkun irnexxiet.  Naħseb li dan għandna wkoll ninkoraġġuh.  

Imbagħad hemm l-aspett totalment differenti ta’ kemm huwa importanti l-lifelong learning.  F’dokument mill-Ingilterra kont qiegħed naqra li llum il-ġurnata l-konċett m'huwiex dak ta’ job for life imma iktar ta’ employability for life, kif jitbiddlu l-iskills.  L-iskills ta' bniedem li kien jaħdem ġo fabbrika 20 sena ilu kienu totalment differenti mill-iskills ta' dawk li qegħdin jaħdmu bħala machine operators illum il-ġurnata.  Naħseb huwa importanti li dan inkomplu nisħqu fuqu.  Kif semma tajjeb il-Ministru Galea, ħafna min-nies ta’ 40 sena 'l fuq li jispiċċaw redundant huwa diffiċli għalihom li jerġgħu jsibu x-xogħol.  Anke hawnhekk għandna bżonn bidla fil-kultura tan-nies stess, għax dawn huma nies responsabbli, ta’ esperjenza, maturi u wieħed irid jinkoraġġixxi l-impjieg tagħhom. 

  THE CHAIRMAN:  Grazzi ħafna.  Sar il-ħin.  It was a pleasure hearing you.  Il-Kumitat huwa aġġornat għal nhar il-Ġimgħa, 6 ta’ Mejju fin-12.30 pm.   

